
Ágrip 

Markmið rannsóknarinnar er að varpa ljósi á reynslu grunnskólakenna af 

kennslu nemenda með tal- og málþroskafrávik. Tilgangur hennar er að 

hvetja til vitundarvakningar með því að vekja máls á stöðu nemenda með 

tal- og málþroskafrávik innan grunnskóla hér á landi.  

Gerð var eigindleg viðtalsrannsókn um málefni nemenda með tal- og 

málþroskafrávik í grunnskólum. Tekin voru viðtöl við fimm starfandi grunn-

skólakennara, sem allir hafa reynslu af kennslu nemenda með frávik á 

þáttum sem snerta tal og mál. Spurt var um námsþarfir og námsgengi nem-

enda og um mat kennara á þeirri þjónustu sem nemendur með tal- og 

málþroskafrávik fá í grunnskólum. Þá var spurt um faglegan undirbúning og 

hvert kennarar leiti eftir faglegri þekkingu og stuðningi við starf sitt. Einnig 

var spurt um faglegt samstarf, innan skóla og utan, og um gildi snemm-

tækrar íhlutunar. 

Helstu niðurstöður sýna að nemendur með tal- og málþroskafrávik hafa 

fjölbreyttar þarfir og fá misjafna þjónustu. Þjónustan fer eftir skólum og því 

fagfólki sem starfar þar og/eða því fagfólki sem skólar hafa aðgang að. 

Fjármagn er af skornum skammti til að ráða fagfólk, sérstaklega talmeina-

fræðinga til að sjá um mikilvæga þjálfun nemenda sem grunnskólakennarar 

hafa ekki þekkingu á eða aðstæður til að veita. Hér er um að ræða þjálfun 

sem þarf að fara fram á einstaklingsgrunni og/eða í litlum hópum. Í 

rannsókninni kom fram mikill vilji grunnskólakenna til að koma til móts við 

nemendur með frávik sem snerta tal og mál þrátt fyrir lítinn undirbúning og 

mismikla þekkingu. Þeir eru meðvitaðir um faglega ábyrgð og leita ýmissa 

leiða til að bæta þekkingu sína til að koma til móts við þarfir nemenda. 

Grunnskólakennararnir sem tóku þátt í rannsókninni eru sannfærðir um 

mikilvægi snemmtækrar íhlutunar.  

Niðurstöður gefa sterkar vísbendingar um mikilvægi aukinnar umræðu 

og vitundarvakningar á málefnum nemenda með tal- og málþroskafrávik. 

Lykilhugtök: Grunnskólakennarar, nemendur með tal- og málþroskafrá-

vik, reynsla, þjónusta, fagmennska-ígrundun, samstarf, snemmtæk íhlutun 

og vitundarvakning. 

Abstract 

The Silent Minority 

 

About the Experience of Elementary School Teachers Regarding Students 

with Speech- and Language Impairment. 

 

 

The goal of this research was to shed a light on the experience of 

elementary school teachers with regards to teaching students with speech 

and language impairment.  The aim of the research is to encourage an 

awareness raising of the issue in elementary schools.  

A qualitative research was made where five experienced teachers were 

interviewed regarding the factors that influence speech and language 

impairment.  

Questions that were asked concerned the learning needs and study 

results of students and evaluation of teachers regarding the services that 

the students receive in elementary schools. Teachers were also asked about 

their professional preparation, where they look for professional knowledge 

and support and about professional cooperation, both in the school and 

outside and at last about the value of early intervention. 

The main results show that students with speech and language 

impairment have different needs and get varying services. The service 

depends on the schools and the professionals that work there or the 

experts that the schools have access to. Finance is scarce so professional 

people in the field might not be hired; especially speech therapists that 

could contribute to important training of students that the teachers are not 

qualified to give.  

The training has to be on individual basis and/or in small groups. In the 

research, teachers show much willingness to meet the needs of the 

students in spite of little preparation or knowledge of the specific problems. 

They are aware of their professional responsibility and look for ways to 

improve their knowledge to be able to meet the needs of their students. 

The teachers that took part in the research are convinced of the importance 

of early intervention.  

The results give strong clues that an increased debate in the field and 

the raising of the awareness of the issues of students with speech and 

language impairment is important.  

Key concepts; Elementary teachers, students with speech and language 

impairment, experience, service, professionalism, reflection, cooperation, 

early intervention, awareness raising  

1 Inngangur 

Fyrsti kafli hefst á umfjöllum um rök höfundar fyrir efnisvali, um mikilvægi 

þess að kennarar mæti þörfum nemenda með tal- og málþroskafrávik, einir 

og í samstarfi við aðra. Þá verður gerð grein fyrir markmiðum rannsóknar-

innar og rannsóknarspurningum varpað fram. Að lokum verður farið yfir 

uppbyggingu ritgerðarinnar. 

1.1 Bakgrunnur og val á viðfangsefni 

Samskipti snúast um mannréttindi, lífsgæði og félagslega þátttöku. Leikni í 
samskiptum er öllum mikilvæg og þá sérstaklega börnum og ungmennum 
þar sem hún hefur áhrif á náms-, tilfinninga- og félagsþroska þeirra 
(Bercow, 2008). 

Birtingamyndir tal- og málþroskavanda geta verið margþættar og ein-
staklingsbundnar (Leonard, 1998). Sjónarhorn ritgerðarinnar verður á 
reynslu grunnskólakennara af því að kenna nemendum með tal- og mál-
þroskafrávik. Athyglinni verður sérstaklega beint að því hvernig þeim gengur 
að mæta þörfum nemendahópsins, einir og í samstarfi við aðra, sem og því 
sem betur má fara. 

Þar sem tal- og málþroskafrávik geta haft mikil áhrif á líf nemenda og 
framtíðarhorfur þeirra er mikilvægt að grunnskólakennarar geti komið sem 
best til móts við þarfir nemenda. Til þess þurfa þeir að hafa aðgang að 
upplýsingum, bæði almennum og sértækum. Einnig er mikilvægt að þeir fái 
stuðning og vinni náið með öðrum kennurum, sérfræðingum og forráða-
mönnum. Markviss og góð vinna með nemendum með tal- og málþroska-
frávik og fjölskyldum þeirra getur komið í veg fyrir eða dregið úr náms-, 
hegðunar- og tilfinningaerfiðleikum (Ásthildur Bj. Snorradóttir,2010; 
Bercow, 2008). 

Höfundur hefur starfað við kennslu í fimmtán ár og kynnst ólíkum 
nemendum með mismunandi þarfir og ennfremur fjölbreyttum hópi for-
eldra. Samstarfskennararnir hafa verið margir, með ýmiss konar þekkingu 
og reynslu. Höfundur upplifir vanmátt kennara þar sem þeir segjast ekki 
hafa þekkingu eða nægilegan undirbúning til að mæta þörfum nemenda 
með margbreytilegar þarfir í skóla þar sem allir eiga rétt á námi við hæfi. 

Lítið er rætt um þarfir nemenda með tal- og málþroskafrávik á meðan 
sífellt meira er rætt og ritað um þarfir nemenda með önnur frávik. Segja má 
að nemendur með tal- og málþroskafrávik séu „gleymdu börnin“ enda er 
vandi þeirra oft dulinn og birtingarmyndirnar margar. Samkvæmt reynslu og 

þekkingu höfundar bendir margt til að mikið vanti upp á þjónustuna við 
þessa nemendur innan grunnskóla enda ekki um háværan þrýstihóp að 
ræða. Hluti hópsins virðist fá einhverja þjónustu í leikskóla en oftast er gert 
ráð fyrir að þörfin hverfi þegar komið er í grunnskóla. Samkvæmt fylgni-
rannsókn Bishop og Adams (1990) á þetta sjaldnast við. Vandi nemenda í 
máli og tali hefur áhrif á lestrarnám og lesskilning, sem aftur hefur áhrif á 
annað nám. Þá geta erfiðleikar í máli og tali haft áhrif á félagslega stöðu 
nemenda (Bishop og Adams, 1990). 

1.2 Markmið og rannsóknarspurning 

Markmið rannsóknarinnar er að varpa ljósi á reynslu grunnskólakenna af 

kennslu nemenda með tal- og málþroskafrávik. Tilgangur hennar er að 

hvetja til vitundarvakningar með því að vekja máls á stöðu nemenda með 

tal- og málþroskafrávik innan grunnskóla hér á landi. Til að ná fram mark-

miði rannsóknarinnar voru tekin einstaklingsviðtöl við fimm grunnskóla-

kennara, þar sem þeir voru spurðir um reynslu sína af starfi með nemend-

um með tal- og málþroskafrávik.  

Rannsóknarspurningin er: Hver er reynsla grunnskólakennara af kennslu 

nemenda með tal- og málþroskafrávik? Fylgjandi undirspurning er: Hvernig 

meta kennarar stöðu nemenda með tal- og málþroskafrávik í grunnskólum? 

1.3 Uppbygging ritgerðar 

Ritgerðin skiptist í sex kafla. Hún byrjar á formála, ágripi og efnisyfirliti. Í 

fyrsta kafla er kynning á ritgerðinni, þar sem fjallað er um markmið rann-

sóknarinnar og bakgrunn rannsakanda. 

Annar kafli nefnist fræðilegur bakgrunnur og staða þekkingar. Í kaflanum 

um fræðilegan bakgrunn verður samhengi ritgerðarinnar skoðað í fræðilegu 

ljósi þar sem m.a. verður leitað í smiðjur fræðimanna við skilgreiningar á 

hugtökum. Í kaflanum um stöðu þekkingar verður fjallað um tal- og mál-

þroskafrávik, málþroska, nám, félagsleg samskipti og líðan.  

Þriðji kafli ritgerðarinnar fjallar um rannsóknina. Í honum er gerð grein 

fyrir rannsóknaraðferðinni sem notuð var og aðferðum við gagnaöflun. 

Einnig verður gerð grein fyrir viðmælendum og hvernig úrvinnsla gagna fór 

fram. Kaflinn endar á umfjöllun um réttmæti og siðferðisleg atriði. 

Niðurstöður rannsóknarinnar koma fram í fjórða kafla og í þeim fimmta 

eru umræður um niðurstöðurnar settar í fræðilegt samhengi. Lokaorðin eru 

í sjötta og síðasta kafla ritgerðarinnar þar sem farið er yfir markmið og 

niðurstöður í stuttu máli. Að endingu má finna heimildaskrá og viðauka. 

2 Fræðilegur bakgrunnur og staða þekkingar 

Annar kafli skiptist í tvo megin hluta, fræðilegan bakgrunn og stöðu þekk-

ingar. Í fyrri hlutanum verður leitað í kenningar fræðimanna til að varpa ljósi 

á rannsóknarefnið. Þá verða helstu lykilhugtök rannsóknarinnar skilgreind 

og skoðuð með vísan í rannsóknir, lög og reglugerðir. Kaflinn um stöðu 

þekkingar snýr að fræðilegri umfjöllun um einkenni tal- og málþroskavanda 

nemenda og áhrifa þeirra á nám og líðan.  

2.1 Fræðilegur bakgrunnur 

Í kaflanum verður í stuttu máli gerð grein fyrir skilgreiningum John Dewey á 

hugtakinu reynsla. Þá verður umfjöllun um kenningar Levs Vygotsky um 

tungumálið og þroskasvæðið. Svo verður gerð grein fyrir námskenningum 

Knud Illeris auk umfjöllunar um hugmyndir Jerome Bruner um vinnupalla í 

námi og hugtak Albert Bandura um trú á eigin getu. Einnig verður fjallað um 

þá þjónustu sem nemendur með tal- og málþroskafrávik eiga rétt á 

samkvæmt lögum og reglugerðum. Rætt verður um mikilvægi fagmennsku 

kennara og gildi samstarfs. Að endingu verður fjallað um snemmtæka 

íhlutun og gildi hennar. 

2.1.1 Fræðilegt samhengi 

Reynsla er eitthvað sem einstaklingur upplifir, hvernig hann túlkar 

upplifunina og miðlar því sem gerðist til annarra. Upplifun og túlkun fólks af 

sömu lífsreynslu getur verið mismunandi (Denzin og Lincoln, 2000). 

Dewey (2010) talar um tvö ferli reynslu (e. experience), annars vegar 

virkt ferli og hins vegar óvirkt ferli sem tvinnast saman á sérstæðan hátt. 

Einstaklingur öðlast virka reynslu með því að gera eða reyna eitthvað. Sá 

sem öðlast óvirka reynslu verður fyrir einhverju, bregst við aðstæðum með 

því að gera eitthvað og þarf í framhaldinu að taka afleiðingunum. Reynsla 

einstaklings verður alltaf til við ákveðnar aðstæður, í samhengi og í 

samskiptum við umhverfi hans (Jóhanna Einarsdóttir, 2010). 

Samkvæmt Dewey, merkir að læra af reynslunni, það að einstaklingur 

tengir athöfn og afleiðingar hennar bæði fram og aftur í tíma. Viðkomandi 

tekur afleiðingum athafna sinna og finnur orsakatengsl milli athafna og 

afleiðinga. Reynsla er lítils virði nema einstaklingar bregðist við, ígrundi og 

hugsi um orsakir og afleiðingar (Jóhanna Einarsdóttir, 2010). 

Dewey talar um mikilvægi samfellu í reynslu nemenda og telur að allt 

nám eigi sér stað fyrir tilstilli reynslu. Því þurfi skólastarf að taka mið af 

þeirri reynslu sem nemendur koma með í skólann, reynslu sem er 

nemendum einhvers virði. Skólinn þarf að byggja ofan á það sem nemendur 

kunna, gefa þeim færi á að kafa dýpra og víkka sjóndeildarhringinn með 

verkefnum sem eru hvorki of létt né of þung. Dewey talar um mismunandi 

eðli reynslu, hvort hún er menntandi eða ekki. Menntandi reynsla þarf að 

byggjast á og tengjast fyrri reynslu nemenda og felur í sér ábyrgð kennara á 

að kynnast nemendum sínum og fylgjast með þeim að störfum sem og átta 

sig á hæfileikum og áhuga hvers og eins. Dewey leggur áherslu á þátttöku 

nemenda við mótun eigin náms án þess þó að byggjast á stundaráhuga 

þeirra eða ábyrgð (Jóhanna Einarsdóttir, 2010). 

Tungumál er mikilvægur tengiliður fólks við menningu. Það lærist og er 

notað í samskiptum við aðra og þróast og breytist með tímanum. Tungu-

málið er meira en samansafn orða og reglna. Það er öflugt verkfæri sem 

veitir einstaklingum, hópum, stofnunum og menningu eigið auðkenni (e. 

identity). Með því höfum við samskipti þar sem við deilum gildum, skoð-

unum og væntingum sem eru uppistaða núverandi og verðandi menningar 

(Ovando, 2001). 

Tungumálið skipar stóran sess í kenningum Vygotskys. Hann segir það 

mikilvægt verkfæri og vera lykilinn að samfélaginu, sem lærist af reynslunni 

í samskiptum við aðra. Tungumálið er forsenda hugsana sem verða fyrir 

tilstilli innra tals (e. inner speech) í huga einstaklinga. Vygotsky talar einnig 

um sjálflægt tal (e. egocentric), þar sem einstaklingur talar upphátt við 

sjálfan sig um lausnir verkefna og félagslegt tal (e. external speech) sem 

felur í sér munnleg samskipti milli einstaklinga. Sjálflæga talið er grunnurinn 

að innra talinu sem er nauðsynleg undirstaða fyrir félagslegt tal. Eftir því 

sem verkefnin verða flóknari því mikilvægara verður tungumálið (Vygotsky, 

1978). 

Kenningar Vygotsky leggja áherslu á félagslegar aðstæður vitsmuna-

þroska og beitingu tungumálsins. Hann segir samspil milli þess lærða og hins 

ólærða vera forsendu öflugs vitsmunaþroska sem er undirstaða árangursríks 

náms. Vygotsky gerir greinarmun á því sem hann nefnir svæði raunverulegs 

þroska (e. zone of actual developmet) og svæði mögulegs þroska (e. zone of 

proximal development, ZPD) sem einnig er nefnt „þroskasvæðið“ (Meyvant 

Þórólfsson, 2003). Með hugtakinu þroskasvæði á Vygotsky við svæðið á milli 

núverandi þroskastigs, það er þess þroska sem einstaklingur hefur þegar 

náð, og þess þroskastigs þar sem hann getur leyst viðfangsefni með aðstoð 

fullorðins eða í samstarfi við hæfari jafningja. Hann gerir ráð fyrir því að það 

sem einstaklingur getur gert með hjálp félaga geti hann seinna gert á eigin 

spýtur. Þroskasvæðið sýnir ekki eingöngu þann þroska sem búið er að ná 

heldur einnig þann þroska sem í vændum er. Samkvæmt Vygotsky er 

kennsla aðeins gagnleg þegar hún er á undan þroskaferlinu. Þá þvingar hún 

og vekur upp mikinn fjölda ferla sem eru á mótunarstigi, en liggja í 

þroskaferlinu, þetta er aðalhlutverk kennslu í því ferli. Kennsla væri 

fullkomlega ónauðsynleg ef hún nýtti eingöngu það sem þegar hefur mótast 

í þroskaferlinu, ef kennslan sjálf væri ekki uppspretta þróunar (Vygotsky, 

1978; Zuckerman, 2007). 

Illeris (2006) skilgreinir nám sem ferli sem veldur varanlegum breyt-

ingum á hæfni einstaklinga og verður ekki eingöngu vegna líffræðilega 

breytinga. Nám felur í sér varanlega breytingu þar til ný þekking tekur yfir 

eða einstaklingurinn gleymir því sem hann hefur lært en það gerist ef hann 

hefur ekki lengur not fyrir þekkinguna (Illeris, 2006).  

Illeris segir að tvö ferli þurfi að vera virk áður en nám getur átt sér stað. 

Hann talar um víxlverkun (e. interaction) sem felur í sér samspil einstaklings 

við umhverfið og yfirfærslu (e. acqusition), líffræðilegt ferli sem tengir nýjar 

hvatir og áhrif við fyrra nám. Illeris setti fram þríhliða kenningu  um nám. 

Samkvæmt henni byggist námsferli alltaf á þremur samverkandi þáttum: 

innihaldi (e. content), námshvöt (e. incentive) og víxlverkun (e. interaction). 

Innihaldið snýr að þekkingu, skilningi og færni. Einstaklingurinn aðhæfir að 

fyrri reynslu og leitast við að búa til nýja merkingu. Námshvötin felur í sér 

tilfinningar, áhuga, þarfir og vilja. Hér leitast einstaklingurinn við að skapa 

jafnvægi á milli andlegra og líkamlegra þátta á sama tíma og þroskun á 

næmni (e. sensitivity) á sér stað. Námshvötin er einn mikilvægasti þátturinn 

í námferlinu. Víxlverkun felur í sér samskipti, samvinnu og virkni og snýr að 

samfélaginu (e. society) og félagslegri virkni, hvað okkur þykir ásættanlegt 

um leið og þroskun á félagsfærni á sér stað (Illeris, 2006). 

Bruner (1996) talar um víxlverkun menntunar (e. interactional tenet) 

sem á sér stað í samskiptum og samvinnu nemenda og kennara. Hann segir 

manneskjuna einu lífveruna sem kennir í öðrum aðstæðum en þeim sem 

þekkingin er notuð í. Menn hafa jafn mikla þörf fyrir að sýna og segja frá 

eins og að tala. Samkvæmt rannsóknum er þessi sérhæfing komin til vegna 

tungumálsins og má líklega rekja til þess að maðurinn hefur hæfileika til 

gagnkvæmrar huglægni (e. intersubjectivity) sem gerir honum kleift að skilja 

hvað aðrir eru að hugsa, hvort sem til þess eru notuð orð eða líkamstjáning 

(Bruner, 1996). Bruner bjó til hugtakið vinnupallar (e. scaffolding) sem hann 

skilgreinir líkt og þroskasvæði Vygotskys (ZPD). Vinnupallar fela í sér 

möguleika nemenda til aukins þroska með aðstoð sérfræðingins. Kennari á 

ekki að leggja of auðveld verkefni fyrir nemendur, heldur gera þeim fært að 

leysa þau með stuðningi. Þörf er á hámarksstuðningi kennara til að lyfta 

frammistöðu nemenda á hæsta mögulega stig. Kennarinn ber ábyrgð á því 

að nemendinn færist upp vinnupallana. Á seinni stigum má svo taka vinnu-

pallana burtu og nemendinn getur unnið verkefnin óstuddur (Bodrova og 

Leong, 1998). 

Kenning Bandura, um trú á eigin getu (e. self-efficacy beliefs) snýst um 

álit einstaklings á eigin hæfni. Einstaklingar þróa með sér hugmyndir um 

eigin getu sem hafa áhrif á stjórn þeirra á eigin námi og þau markmið sem 

þeir setja sér. Trú á eigin getu hefur áhrif á þá persónulegu virkni sem ein-

staklingar hafa yfir að ráða og getur haft áhrif á þroska og aðlögunarhæfni. 

Slík trú getur haft áhrif á hvort einstaklingar hugsi á uppbyggjandi eða 

niðurdrepandi hátt um eiginleika sína og hefur áhrif á væntingar fólks og 

þau markmið sem það setur sér, hve vel það hvetur sjálft sig og  sýnir þraut-

seigju í erfiðum verkefnum. Trú á eigin getu mótar einnig væntingar fólks 

um árangur, hvort það gerir ráð fyrir árangursríkum eða slökum árangri. 

Neikvæð trú á eigin getu, getur valdið því að einstaklingar forðist erfið verk-

efni, leggi sig minna fram og gefist auðveldlega upp (Bandura, 1997/2001). 

Niðurstöður rannsókna síðustu áratuga styðja við mikilvægi samvinnu-
náms (e. cooperative learning) (Sigrún Sveinbjörnsdóttir, 2013). Það felur í 
sér virka samvinnu ólíkra einstaklinga sem vinna saman í fámennum hópum 
að sameiginlegum markmiðum. Með samvinnunámi leitast hver og einn við 
að komast að gagnlegum niðurstöðum fyrir sig og aðra í hópnum með það 
að markmiði að hámarka eigið nám (Johnson, Johnson og Houlubec, 1994; 
Sapon-Shevin, 2007). Samvinnunám hentar vel til að efla nám nemenda 
með fjölbreyttar þarfir. Það stuðlar að jákvæðum tengslum milli nemenda, 
þar sem styðjandi samskipti eru einkennandi, sem og umburðarlyndi fyrir 
fjölbreytileikanum. Það stuðlar ennfremur að færni nemenda til að takast á 
við mótlæti og streitu og eflir m.a. félagsfærni, sjálfstraust og sjálfsmat 
(Johnson o.fl., 1994).  

Ýmsir frumkvöðlar í sálfræði og menntunarfræði hafa lagt til hugmynda 
samtímans um félagslegan þátt náms. Fyrstan ber að nefna Dewey sem 
segir að nám sé gagnvirkt félagslegt ferli sem byggist á stöðugri samræðu. 
Koffka segir að maðurinn tilheyri heild eða hópi einstaklinga sem lúti nauð-
synlegum tengslum þeirra á milli. Vygotsky segir samfélag barns og menn-
ingu móta þroskaskilyrði þess þar sem menningararfinum er miðlað milli 
kynslóða með samskiptum í gegnum tungumálið og önnur tákn. Piaget telur 
félagsleg samskipti jafningja mjög mikilvæg og börnum sé mikilvægt að æfa 
sig hvert með öðru sem jafningjar. Að lokum má nefna Bruner sem segir að 
nemendur öðlist skilning á umhverfinu í gegnum samvinnu og samræðu við 
aðra (Sigrún Sveinbjörnsdóttir, 2013) 

2.1.2 Þjónusta 

Grunnskólinn á að stuðla að alhliða þroska allra nemenda í hvetjandi náms-

umhverfi. Allir eiga rétt á námi við hæfi án tillits til líkamlegs eða andlegs 

atgervis. Sveitarfélög eiga að sjá til þess að nemendur með sérþarfir fái sér-

stakan stuðning í skólastarfi. Nemendur með sérþarfir eru þeir sem eiga 

erfitt með nám af ýmsum orsökum s.s. vegna náms-, tilfinninga- eða félags-

legra erfiðleika (Aðalnámskrá grunnskóla, 2011). Samkvæmt þessari skil-

greiningu eiga nemendur með tal- og málþroskafrávik rétt á sérstökum 

stuðningi í námi.  

    Sveitarfélögum er skylt að veita sérfræðiþjónustu til grunnskóla til að efla 

þá sem faglegar stofnanir og fást við þau viðfangsefni sem upp koma ásamt 

því að veita starfsfólki leiðbeiningar og aðstoð eftir þörfum (Aðalnámskrá 

grunnskóla, 2011). Markmið þjónustunnar er að kennslufræðileg, sálfræði-

leg, þroskafræðileg og félagsfræðileg þekking nýtist sem best í skólastarfi. 

Sveitarfélög eiga að tryggja nemendum og skólum viðeigandi þjónustu og 

stuðla að því að hún fari fram innan skóla. Gert er ráð fyrir stuðningi vegna 

einstakra nemenda með sérþarfir og að leita megi til sérfræðinga utan 

skólans séu þeir ekki starfandi innan hans. Nemendaverndarráð eiga að 

starfa í hverjum skóla. Hlutverk þeirra er að samræma skipulag og fram-

kvæmd þjónustu s.s. sérfræðiþjónustu (Reglugerð um sérfræðiþjónustu 

sveitarfélaga við leik- og grunnskóla og nemendaverndarráð í grunnskólum). 

    Í þeim skólum sem talmeinafræðingar eru starfandi eru þeir oftast í mjög 

lágu starfshlutfalli. Nokkur sveitarfélög hafa fastráðið talmeinafræðinga en 

flest sveitafélög hafa gert verktakasamninga við sjálfstætt starfandi tal-

meinafræðinga (Hrafnhildur Ragnarsdóttir, Jóhanna Einarsdóttir, Marta Gall 

Jörgensen og Þóra Sæunn Úlfsdóttir, 2012). Í mörgum skólum þar sem 

talmeinafræðingar starfa, leggja þeir skimunarpróf fyrir öll 6 ára börn til að 

meta tal- og málþroska. Oft leiðir það til frekari greiningar og/eða með-

ferðar. Í sumum grunnskólum sjá talmeinafræðingar eingöngu um greiningu 

og meðferð nemenda með framburðarfrávik (Hrafnhildur Ragnarsdóttir, 

Jóhanna Einarsdóttir, Marta Gall Jörgensen og Þóra Sæunn Úlfsdóttir, 

2012). 

2.1.3 Fagmennska - ígrundun 

Mikið hefur verið rætt um mikilvægi fagmennsku (e. professionalism) kenn-

ara fyrir þróun skólastarfs og gæði þess (Sigrún Aðalbjarnardóttir, 2007). 

Nútíma skólastarf þarf menntaða fagmenn sem eru hæfir til að meta og 

nota þekkingu sína til að mæta þörfum mismunandi nemenda með 

margþættar félagslegar, tilfinningalegar og námslegar þarfir (Trausti 

Þorsteinsson, 2003). Sem fagstétt þurfa kennarar að vera reiðubúnir að 

takast á við síbreytilegar kröfur samfélagsins til skóla og menntunar. Því 

fylgja ábyrgð og skyldur sem kennarar verða að axla ætli þeir að njóta 

virðingar (Trausti Þorsteinsson, 2003). 

    Samkvæmt lögum um grunnskóla (91/2008) eiga grunnskólakennarar að 

rækja starf sitt af fagmennsku sem byggist á sérfræðilegri starfsmenntun, 

þekkingu, viðhorfum og siðferði til starfsins. Fagmennsku sem snýst um 

menntun nemenda og velferð (Aðalnámskrá grunnskóla, 2011). Kennarar 

eiga að vinna með samstarfsfólki á faglegan hátt og ber að viðhalda og auka 

starfshæfni sína (Siðareglur kennara) . 

    Sigurður Kristinsson (2013) skilgreinir fagmennsku (e. professionalism) á 

tvo vegu. Í víðum skilningi, sem kunnáttu, færni og alúð fagmanns við starf 

sitt, þar sem hann hefur með viðurkenndum hætti sýnt fram á ákveðna 

færni og þekkingu á starfi sínu. Alúðin felur meðal annars í sér siðferðilegar 

dyggðir eins og heilindi, heiðarleika og trúnað. Í þrengri skilningi vísar 

hugtakið til langrar menntunar, gjarnan framhaldsskólamenntunar á 

háskólastigi, vitsmunalegra þátta, þar sem meginatriðin eru annars vegar 

þekking og skilningur og hins vegar mikilvægi fagsins í samfélagslegri þjón-

ustu. 

    Trausti (2003) telur að fagmennska snúist um að fagmaður hafi þekkingu 

byggða á vísindalegum grunni og taki sjálfstæðar ákvarðanir út frá 

sérfræðiþekkingu sinni og siðareglum. Í sama streng tekur Ragnhildur 

Bjarnadóttir (1993) og bendir á að flestir tengi fagmennsku við fræðilega 

menntun sem notuð er í starfi, möguleika starfsmanna til mótunar eigin 

starfs og ábyrgð þeirra á skjólstæðingum sínum. Í starfi sínu þurfi þeir oft að 

taka ákvarðanir um mjög flókin og vandasöm málefni og verði að geta 

fjallað um starfið á skipulegan hátt og rætt fagmannlega um það við aðra 

svo sem samstarfsfólk. 

    Trausti (2003) fjallar um samvirka (e. interdependency) fagmennsku sem 

nefnd hefur verið hin „nýju fagmennska“. Hún felur í sér samstarf og sam-

virkni meðal kennara og annarra sérfræðinga en einnig samstarf og samráð 

við nemendur og foreldra. Samvirk fagmennska byggir á heildarsýn á sett 

markmið og samstarfi fagmanna og skjólstæðinga. Þar lítur kennarinn á sig 

sem faglegan leiðtoga frekar en húsbónda, hann tekur forystu og leiðir 

samstarfsfólkið með sér (Trausti Þorsteinsson, 2003). Samvirk fagmennska 

leggur áherslu á stöðuga endurmenntun, hagnýtar rannsóknir og miðlun 

þekkingar (Sigurður Kristinsson, 2013). Endurmenntun tekur mið af faglegri 

þróun skólastarfsins en ekki þörfum einstakra starfsmanna (Trausti 

Þorsteinsson, 2003).  

    Ígrundun (e. reflection) felst í því að fagmaður lítur í eigin barm, skoðar 

sig og  metur, auk þess að spyrja sig gagnrýninna spurninga til að efla eigin 

fagmennsku (Sigrún Aðalbjarnardóttir, 2007). Hafdís Guðjónsdóttir (2004) 

talar um faglega ígrundun (e. professional reflection) sem virkt ferli. Ferli 

sem getur opnað kennurum nýjan skilning, bætt samstarf og leitt til 

stöðugrar ígrundunar. Það getur verið grunnur að nýrri þekkingu og nýjum 

skilningi (Hafdís Guðjónsdóttir, 2004). Ígrundun kennara getur farið fram 

með tvennum hætti, annarsvegar sem ígrundun í starfi (e. reflection in 

action), þar sem kennari er meðvitaður um gerðir sínar og af hverju hann 

gerir eitthvað, og hinsvegar sem ígrundun um starf (e. reflection on action) 

sem felur í sér ígrundun kennara um hvort hann hafi brugðist rétt við 

tilteknum aðstæðum (Birna María Svanbjörnsdóttir, Allyson Macdonald og 

Guðmundur Heiðar Frímannsson, 2013). 

2.1.4 Samstarf 

Samstarf er virkt kerfi sem snýst um samskipti og samvinnu tveggja eða 

fleiri aðila (Hartas, 2004). Með samstarfi geta samstarfsaðilar sameinað 

krafta sína og tryggt þannig betri árangur. Slíkt verður best gert með 

heildstæðum og skýrum meginmarkmiðum, sveigjanleika í aðferðum, skýrri 

verkaskiptingu og samhæfingu. Samstarf þarf að skipuleggja út frá hags-

munum allra og byggjast á jafnrétti og gagnkvæmri virðingu (Rúnar 

Sigurþórsson, Börkur Hansen, Jón Baldvin Hannesson, Ólafur H. Jóhannsson, 

Rósa Eggertsdóttir og Mel West, 1999). Samstarf sem snýr að hagsmunum 

nemenda með tal- og málþroskafrávik felst í að efla samskiptafærni þeirra, 

sjálfstraust og hæfni til að takast á við daglegt líf, auk aðstoðar við námsleg 

markmið (Baxter, Brookes, Bianchi, Rashid og Hay 2009). Niðurstöður rann-

sókna sýna mikilvægi þverfaglegs samstarfs skólafólks og annarra sér-

fræðinga s.s. talmeinafræðinga (Bercow, 2008; McConnellogue, 2011; 

Baxter o.fl., 2009; Trausti Þorsteinsson, 2003). Faghópar þurfa að eiga 

samræður um málefni einstakra nemenda og taka sameiginlegar ákvarðanir 

(McConnellogue, 2011; Trausti Þorsteinsson, 2003). 

Ýmsar hindranir geta staðið í vegi fyrir þverfaglegu samstarfi innan skóla. 

Talmeinafræðingar og skólafólk geta haft mismunandi sýn á stöðu nemenda 

og myndað þannig faglegan ágreining (McConnellogue, 2011), þar sem tal-

meinafræðingar starfa samkvæmt lögum um heilbrigðisþjónustu (40/2007) 

en kennarar samkvæmt lögum um grunnskóla (91/2008). Þá skortir kennara 

gjarnan þekkingu á störfum talmeinafræðinga (Baxter o.fl., 2009; Dockrell 

og Lindsay, 2001). Aðrar hindranir geta verið: tímaleysi, vöntun á fjármagni 

og skortur á stuðningi (Dockrell og Lindsay, 2001; Bauer, Iyer, Boon og Fore, 

2010; McConnellogue, 2011). 

Skólum ber að koma á og viðhalda virku foreldrasamstarfi (Aðalnámskrá 

grunnskóla, 2011). Samstarf heimilis og skóla á að vera gagnvirkt ferli og 

byggjast á samráði, samvinnu og stuðningi. Eins og rannsóknir sýna er 

þátttaka foreldra í menntunarferli nemenda mikilvæg og hefur jákvæð áhrif 

á námsárangur og þroska (Kristinn Breiðfjörð Guðmundsson, 2003). 

Niðurstöður nokkurra rannsókna sýna að grunnskólakennarar fá of litla 

fræðslu og þjálfun í grunnnámi til að mæta þörfum nemenda með tal- og 

málþroskafrávik (Mroz, 2006; Sadler, 2005; Dockrell o.fl., 2001). Samkvæmt 

rannsókn Sadler (2005) sögðust 90% þátttakenda ekki hafa fengið neina 

fræðslu um málaflokkinn í námi sínu. Þeir sögðust afla sér upplýsinga með 

lestri fræðiefnis eða einfaldlega með reynslunni af samstarfi við aðra 

(Sadler, 2005). Kennarar vilja vita meira um það sem talmeinafræðingar eru 

að gera og eiga í markvissara samstarfi við þá og fá frá þeim faglegan 

stuðning. Þeir telja sig vanta þekkingu við að bera kennsl á nemendur með 

vanda á þessum þáttum og þekkingu á því hvernig best er að mæta þörfum 

þeirra (Mroz, 2006). 

2.1.5 Snemmtæk íhlutun 

Snemmtæk íhlutun er fólgin í markvissum aðgerðum byggðum á vísinda-
legum grunni með það að markmiði að koma í veg fyrir eða draga úr 
áhrifum þroskavanda og félagslegra erfiðleika. Þegar talað er um snemm-
tæka íhlutun er yfirleitt miðað við tímabilið frá fæðingu til sex ára aldurs en í 
þessari rannsókn verður hugtakið notað í víðari merkingu þ.e. að greina 
vanda nemenda í grunnskólum eins snemma og kostur er og veita 
viðeigandi íhlutun. Snemmtæk íhlutun getur því átt við í tilviki barna allt að 
tíu ára aldri. Gildi snemmtækrar íhlutunar varðandi tal- og málþroska er 
almennt viðurkennd. Samkvæmt fjölmörgum rannsóknum er heilastarfsemi 
barna ekki jafn sérhæfð og heilastarfsemi fullorðinna. Heilastarfsemi þeirra 
er sveigjanlegri og móttækilegri fyrir örvun frá umhverfinu (Tryggvi 
Sigurðsson, 2001/2008). Þetta merkir m.a. að því fyrr sem börn með 
málþroskafrávik fá greiningu og íhlutun við hæfi má draga úr og jafnvel 
koma í veg fyrir félagslegan vanda og námserfiðleika síðar á lífsleiðinni. 
Mikilvægur tími getur tapast ef beðið er of lengi (Ásthildur Bj. Snorradóttir 
og Bergrós Ólafsdóttir, 2014; Hutchinson og Clegg, 2011). Margar rann-
sóknir sýna fylgni málþroska við námsárangur og eru börn með sértækar 
málþroskaraskanir einnig í sérstakri áhættu hvað varðar geðraskanir og 
atvinnuleysi síðar á lífsleiðinni (Bjartey Sigurðardóttir og Ásthildur Bj. 
Snorradóttir, 2006; Bercow, 2008). 

Íhlutun þarf að vera í höndum fagaðila sem hefur þekkingu á þörfum 
skjólstæðinga sinna og þeim aðferðum sem hann velur að nota hverju sinni. 
Aðferðirnar þurfa að vera gagnreyndar þ.e. byggðar á rannsóknum, árangri 
skjólstæðings, sérfræðiþekkingu og reynslu. Meta þarf árangur íhlutunar 
með reglulegum hætti (Tryggvi Sigurðsson, 2004/2008; Ásthildur Bj. 
Snorradóttir og Bergrós Ólafsdóttir, 2014). Talmeinafræðingar gegna lykil-
hlutverki við að meta þarfir, sinna meðferð og veita ráðgjöf vegna barna 
með tal- og málþroskafrávik (Tryggvi Sigurðsson, 2004). Samkvæmt rann-
sóknum er áhrifaríkast að íhlutun eigi sér stað við sem eðlilegastar 
aðstæður s.s. í skóla eða á heimili (Tryggvi Sigurðsson, 2004/2008; Jóna G. 
Ingólfsdóttir, 2008). Samvinna milli meðferðaraðila, foreldra, kennara og 
annarra sérfræðinga er mikilvæg (Tryggvi Sigurðsson, 2004). Þannig eru 
mynduð teymi um málefni einstakra barna. Teymi má skilgreina sem 
fámennan hóp fólks sem vinnur að skilgreindum og sameiginlegum mark-
miðum varðandi málefni ákveðins barns og fjölskyldu þess (Jóna G. 
Ingólfsdóttir, 2008). Mikilvægt er að foreldrar séu hafðir með í allri ákvarð-
anatöku og markmið skólastarfsins og væntingar foreldra fari saman (Jóna 
G. Ingólfsdóttir, 2008). 

2.1.6 Samantekt 

Tungumálið er öflugt verkfæri til samskipta þar sem einstaklingar deila 

gildum, skoðunum og væntingum. Vygotsky talar um þroskasvæðið (ZPD) 

sem svæðið á milli núverandi þroskastigs og þess þroskastigs sem 

einstaklingur getur náð með aðstoð fullorðins eða hæfari jafningja. Illeris 

setti fram þríhliða kenningu um nám og Bruner bjó til hugtakið vinnupallar 

sem líkist hugtaki Vygotsky um þroskasvæðið. Kenning Bandura um trú á 

eigin getu snýst um álit einstaklings á eigin hæfni. Samvinnunám er mikil-

vægur þáttur fyrir einstaklinga til að hámarka eigið nám. Samkvæmt lögum 

og reglugerðum eiga nemendur með tal- og málþroskafrávik rétt á sér-

stökum stuðningi við nám. Fagmennska kennara er mikilvæg fyrir þróun 

skólastarfs. Samstarf er virkt kerfi sem snýst um samskipti og samvinnu 

tveggja eða fleiri aðila. Gildi snemmtækrar íhlutunar er almennt viðurkennt. 

2.2 Staða þekkingar 

Í þessum kafla er fræðileg umfjöllun um tal- og málþroskafrávik og áhrif 

þeirra á nám og líðan nemenda. Byrjað verður á að skilgreina og fjalla um 

birtingarmyndir tal- og málþroskafrávika. Þá verður gerð grein fyrir helstu 

þáttum málþroska auk umfjöllunar um nám og námserfiðleika. Að síðustu 

verður rætt um félagsleg samskipti og líðan. 

2.2.1 Tal- og málþroskafrávik 

Tal- og málþroskafrávik kallast einu nafni tjáskiptaröskun (e. commun-

catinon disorder). Hugtakið tjáskiptaröskun vísar til erfiðleika barna við að 

skiptast á þekkingu, hugmyndum og skoðunum við aðra og tjá eigin til-

finningar og langanir. Erfiðleikar sem tengjast þessum þáttum geta ýmist 

verið minniháttar eða djúpstæðir og allt þar á milli. Tjáskiptafrávikum má 

skipta í tvo meginþætti, talerfiðleika og málþroskafrávik (Vaughn, Bos og 

Schumm, 2006). Börn geta glímt við vanda sem varðar annan þáttinn eða 

báða (Pence og Justice, 2008). 

Undir talerfiðleika flokkast framburðarerfiðleikar, stam og raddvanda-

mál. Talerfiðleikar barna geta verið allt frá því að tengjast framburði 

einstakra hljóða yfir í að vera svo víðtækir að tal barns sé illskiljanlegt 

ókunnugum. Stam hefur áhrif á eðlilegt talflæði og raddvandamál koma 

fram í hæsi, eintóna framburði eða óeðlilegum raddstyrk (Vaughn o.fl., 

2006).  

Málþroskafrávik ná yfir erfiðleika við skilning einstakra orða og orða-

sambanda sem og máltjáningarvanda sem birtist meðal annars í fátæk-

legum orðaforða, röngum fallbeygingum og vanda við málnotkun í félags-

legum aðstæðum. (Vaughn o.fl., 2006). Málþroskafrávik geta verið almenn 

eða sértæk og flokkast sem sértæk þegar óyrt greind er innan eðlilegra 

viðmiða og ekki fylgja aðrar fatlanir eins og taugaskemmdir eða heyrnar-

skerðing (Leonard, 1998; Hulme o.fl., 2009). 

2.2.2 Málþroski 

Hugtakið málþroski er margþætt og snýr að mörgum ólíkum sviðum og 

samverkandi undirþáttum. Á einfaldan hátt má skipta tungumálinu í þrjú 

svið: innihald, form og notkun og tengjast þau öll innbyrðis. Sviðin skiptast 

síðan í fimm sérhæfð kerfi með fjölmörgum undirkerfum. Undir fyrsta sviðið 

fellur merkingarfræði (e. semantics). Annað sviðið felur í sér setningafræði 

(e. syntax), hljóðkerfisfræði (e. phonetics) og orðmyndunarfræði (e. morp-

hology) og síðasta sviðið nær til málnotkunar (e. pragmatics) (Kamhi og 

Catts, 2012; Pence og Justice, 2008). 

Merkingarfræði (e. semantics) byggist á reglum tungumála og segir til 

um merkingu. Merkingarfræði snýst um að skilja merkingu einstakra orða, 

hugtaka og orðasambanda (Kamhi o.fl., 2012; Vaughn o.fl., 2006; Pence og 

Justice, 2008). Setningafræði (e. syntax) snýr að reglum sem stýra því 

hvernig orð eru sett saman í stærri merkingarbærar einingar orðasambanda 

og setninga. Reglur setningafræðinnar snúast um orðaröð, uppbyggingu 

setninga og samband milli orða, orðflokka og setningahluta (Kamhi o.fl., 

2012; Pence og Justice, 2008). Hljóðkerfisfræðin (e. phonology) byggist á 

hljóðeiningum tungumála og því hvernig þær raðast saman í merkingar-

bærar einingar (Kamhi o.fl., 2012; Vaughn o.fl., 2006). Hljóðkerfisvitund (e. 

phonological awareness) er yfirhugtak sem vísar til færni við að skynja 

hljóðræna uppbyggingu tungumáls og tengsl hennar við merkingu. 

Hljóðavitund (e. phonemic awareness) er vitund um að hvert orð er sett 

saman úr röð hljóða, sem táknuð eru með bókstöfum (Ripley o.fl., 2001). 

Orðmyndunarfræði (e. morphology) varðar reglur tungumála og snýst um 

innra skipulag orða og orðhluta, byggða á fónemum (e. phonemes), minnstu 

einingum hljóða en myndan (e. morpheme) er minnsta merkingarbæra 

eining tungumála (Vaughn o.fl., 2006; Pence og Justice, 2008). Málnotkun 

(e. pragmatics) snýst um reglurnar sem gilda um félagslega notkun tungu-

máls þ.e. aðstæðum, umræðuefni og hvað skal segja, hvenær og hvernig 

(Pence og Justice, 2008). 

Þekking manna á máltöku barna hefur stóraukist á síðustu áratugum 

(Hrafnhildur Ragnarsdóttir, Jóhanna Einarsdóttir, Marta Gall Jörgensen og 

Þóra Sæunn Úlfsdóttir, 2012). Flest börn fylgja hefðbundnu máltökuferli en 

því seinkar oft hjá börnum með málþroskafrávik. Veikleikarnir felast í að 

þættir tungumálsins vinna ekki saman á kröftugan hátt (Ripley o.fl., 2001). 

Líffræðilegar forsendur gera manninum kleift að læra tungumál og byggist 

ferlið á félagslegum samskiptum. Nokkurra mánaða byrja börn að babbla 

sem verður svo að einstökum orðum við lok fyrsta ársins. Á öðru ári vex 

orðaforðinn hratt og börnin fara að setja saman orð í stuttar og einfaldar 

setningar. Um fimm ára aldur hafa flest börn náð nægilegri færni í grunn-

þáttum tungumálsins og búa yfir hæfni til að skilja það sem snýr að 

daglegum aðstæðum þeirra. Við upphaf skólagöngu hafa flest börn náð 

nægilega góðum tökum á tungumálinu til að tileinka sér námsefnið sem 

fyrir þau er lagt. Orðasafn barnanna heldur svo áfram að stækka og 

málfræðiþekkingin eykst eftir því sem þau eldast (Ripley o.fl., 2001; Hulme 

o.fl., 2009). 

Tungumál eru flókin gagnvirk kerfi með marga undirþætti. Barn getur 

glímt við vanda á einum eða fleiri þáttum og eru birtingarmyndirnar margar 

og oft einstaklingsbundnar. Erfiðleikar við að ná tökum á einum þætti hafa 

gjarnan áhrif á aðra þætti eins og námsgetu, hegðun og félagslega stöðu 

(Ripley o.fl., 2001).    

2.2.3 Nám 

Samkvæmt rannsóknum glíma nemendur með tal- og málþroskafrávik oftar 

við náms- og lestrarerfiðleika en jafnaldrar þeirra (Dockrell, Lindsay og 

Palikara, 2011; Conti-Ramsden, Durkin, Simkin og Knox, 2009; Puranik, 

Otaiba, Catts og Lonigan, 2008). Nemendahópurinn er misleitur og ein-

staklingsmunur oft mikill og birtingarmyndir erfiðleikanna því margar. Þrátt 

fyrir það geta ýmsir utanaðkomandi þættir haft áhrif á námsgengi nemenda 

með tal- og málþroskafrávik. Má þar nefna: námsaðstæður og námsaðstoð, 

félagslega hæfni og sjálfsmynd nemenda, hvatningu og stuðning fjölskyldu 

og samstarf og stuðning fagstétta (Dockrell o.fl., 2011; Conti-Ramsden o.fl., 

2009). Vandinn hefur tilhneigingu til að viðhaldast auk þess sem bilið í 

námsárangri á milli nemenda með tal- og málþroskafrávik og jafnaldra 

þeirra breikkar gjarnan með hækkandi aldri (Puranik o.fl., 2008). 

    Nám byggist á málskilningi sem einnig er undirstaða læsis (Dockrell o.fl., 

2011). Með læsi er átt við hæfni einstaklinga til að skilja og nota ritmál í 

margs konar tilgangi, við fjölbreyttar aðstæður (Kamhi o.fl., 2012). Hugtakið 

læsi hefur víðtæka merkingu og felur meðal annars í sér lestækni, staf-

setningu, ritun og lesskilning (Aðalnámskrá grunnskóla, 2011; Dockrell o.fl., 

2011).  

    Lestur felur í sér tvo ólíka en samverkandi þætti, umskráningu og 

lesskilning (málskilning) (Kamhi o.fl., 2012). Umskráning (e. decoding) er 

ferli þar sem lesari breytir bókstöfum í viðeigandi málhljóð og tengir þau 

saman í merkingarbær orð (Kamhi o.fl., 2012). Hæfni til umskráningar 

byggist á þroskun hljóðavitundar sem er mikilvæg til að byggja undir góða 

orðaþekkingu. Hljóðavitund er næmi eða vitund um að einstakt orð er 

samsett úr röð hljóða sem táknuð eru með bókstöfum. Hún þroskast eftir 

ákveðnu ferli frá unga aldri gegnum allan grunnskólann. Samkvæmt rann-

sóknum eru nemendur með málerfiðleika lengur að ná þessum þætti en 

jafnaldrar þeirra (Otaiba, Kosanovich og Torgesen, 2012). Lesskilningur nær 

til skilnings, varðveislu og endurheimtar á því sem lesið er. Lesskilningur 

byggir á hæfni til umskráningar og þekkingu á mæltu máli og uppbyggingu 

þess. Forsenda lesskilnings er ríkulegur orðaforði og góður málskilningur. 

Lesskilningur nær til þess sem lesarinn veit og skilur eftir lestur texta. Ferlið 

byggist á fyrri þekkingu og vitsmunalegri starfsemi sem lesarinn notar til að 

öðlast nýja þekkingu og skilning (Khami o.fl., 2012). Lestur er flókið ferli sem 

byggist á mörgum samverkandi þáttum sem verða að vinna saman (Puranik 

o.fl., 2008).  

    Námserfiðleikar nemenda með tal- og málþroskafrávik geta einnig komið 

fram í öðrum námsgreinum en lestri s.s. stærðfræði og raungreinum, þegar 

fyrir koma flókin hugtök og formúlur og meira fer að reyna á færni í 

málnotkun (Wellington og Stackhouse, 2011). 

    Kennarar þurfa að vera meðvitaðir um mikilvægi þess að nemendur með 

tal- og málþroskafrávik fái kennslu við hæfi frá upphafi skólagöngunnar til 

að eiga möguleika á sambærilegri menntun og jafnaldrar þeirra. Undir-

staðan liggur í lestri og ritun og á kennslan að miðast við að efla færni nem-

enda á sem flestum sviðum (Þóra Sæunn Úlfsdóttir, 2010).  

2.2.4 Félagsleg samskipti og líðan 

Samkvæmt mörgum rannsóknum eru börn með málþroskafrávik í mikilli 

hættu á að þróa með sér tilfinninga- og hegðunarfrávik. Erfiðleikarnir geta 

komið fram sem óþolinmæði, hvatvísi, tregða til að fylgja reglum eða hlé-

drægni (Ripley o.fl., 2001; Lindsay og Dockrell, 2000; Durkin og Conti-

Ramsden, 2007). 

    Vinátta er flókið fyrirbæri og felur í sér gagnkvæmt samskiptaferli sem 

byggist meðal annars á félags- og vitsmunalegri hæfni og aðlögun. Vinátta 

er mikilvægur þáttur í þroskun barna og hefur mikil áhrif á félags- og 

vitsmunaþroska þeirra. Allir þeir sem eru vinafáir eða eiga í slæmum félaga-

samböndum eru líklegri en aðrir til að finna til einmanaleika, streitu og 

glíma við geðræn vandamál. Börn með málþroskafrávik eru í sérstakri hættu 

á að eiga í erfiðleikum með félagatengsl frá fyrstu bekkjum grunnskólans en 

samkvæmt rannsóknum eiga um 40% barna með málþroskafrávik í slíkum 

erfiðleikum (Durkin og Conti-Ramsden, 2010). Þau eiga erfiðara með upp-

byggilegar samræður og hugmyndir þeirra verða frekar undir. Einelti felur í 

sér misbeitingu valds og snýst um andlegt eða líkamlegt ofbeldi, þar sem 

einn eða fleiri níðast endurtekið á einstaklingi sem á erfitt með að verjast. 

Einelti hefur ýmsar birtingamyndir s.s. stríðni, hrindingar, útilokun og 

rafrænt einelti. Börn með málþroskafrávik njóta síður félagslegrar viður-

kenningar en önnur börn og eru líklegri til að lenda í félagslegri útilokun og 

einelti. Tungumálaerfiðleikar einir og sér valda ekki endilega félagsvanda 

þar sem vinátta og samskipti eru flókin fyrirbæri og byggjast á mörgum innri 

og ytri þáttum (Durkin o.fl., 2007; Durkin og Conti-Ramsden, 2010).  

    Gott sjálfsmat er undirstaða vellíðunar og jákvæðrar sjálfsmyndar og er 

ein af grunnstoðum mannlegra þarfa. Með sjálfsmati er átt við hvaða 

augum einstaklingur lítur á sjálfan sig og metur í samanburði við aðra. Það 

byggist á persónulegum eiginleikum, samspili við fólk og gildismati þeirra. 

Ýmsir þættir hafa neikvæð áhrif á það s.s. námserfiðleikar, þunglyndi, fél-

agsfælni og ofbeldi (Wadman, Durkin og Conti-Ramsden, 2008; Jerome o.fl., 

2002). Samkvæmt rannsóknum, verður sjálfsmat barna með mál-

þroskaraskanir gjarnan neikvæðara á aldrinum 8-11 ára. Þetta gerist sam-

fara auknum þroska þeirra til að meta félagslega stöðu sína og vaxandi 

tungumálaerfiðleika miðað við jafnaldra, auk þess sem samanburður 

nemenda sín á milli eykst á þessum aldri. (Wadman o.fl., 2008; Jerome o.fl., 

2002). Mikilvægt er að efla sjálfsmat barna með málþroskafrávik en það 

hjálpar þeim að meta sig að verðleikum, að efla sjálfstraust sitt og ryðja úr 

vegi daglegum hindrunum. Það hjálpar þeim einnig með félagslega aðlögun 

og að sýna viðeigandi hegðun í krefjandi aðstæðum (Jerome o.fl., 2002). 

2.2.5 Samantekt 

Tungumálið er flókið og öflugt gagnvirkt félagslegt kerfi sem er notað í 

fjölbreyttum tilgangi. Kerfið er sett saman úr mörgum undirþáttum og 

veikleikar þeirra felast í að þættirnir vinna ekki saman á nægilega kröftugan 

hátt. Tal- og málþroskafrávik nefnast einu nafni tjáskiptaröskun. Börn geta 

haft einþættan eða tvíþættan vanda og geta erfiðleikarnir verið minniháttar 

eða meiriháttar og allt þar á milli. Undirstaða náms byggir á máli og 

málskilningi. Þess vegna glíma nemendur með tjáskiptaröskun oftar við 

námserfiðleika en jafnaldar þeirra. Umhverfisþættir hafa þó töluvert að 

segja um hvernig þeim gengur og skipta þættir eins og snemmtæk íhlutun 

þar miklu máli, að grípa inní með viðeigandi þjálfun á meðan heilastarfs-

emin er ekki fullmótuð. Börn með tjáskiptafrávik eru í mikilli hættu á að 

þróa með sér neikvæðar tilfinningar og sýna óviðeigandi hegðun. Þau finna 

gjarnan fyrir einmanaleika og verða frekar fyrir einelti. Tungumálið veitir 

einstaklingum aðgang að samfélaginu, til að mynda að menntun og atvinnu-

möguleikum.     

3 Rannsóknin 

Í þessum kafla verður gerð grein fyrir rannsóknaraðferðinni sem notuð var, 

sagt frá þátttakendum rannsóknarinnar og hvernig var staðið að öflun 

rannsóknargagna og úrvinnslu þeirra. Þá verður gerð grein fyrir siðferðileg-

um álitamálum og sagt frá tilskildum leyfum. 

3.1 Rannsóknaraðferð og gagnaöflun 

Rannsóknin var eigindleg (e. qualitative) viðtalsrannsókn en slíkar rann-
sóknir eru gerðar með það í huga að lýsa og skilja reynslu þátttakenda af 
tilteknu rannsóknarfyrirbæri (Sigurlína Davíðsdóttir, 2003) og til að fá heild-
stæða mynd af því. Viðmælendur hjálpa til við að svara rannsóknar-
spurningunum (Sigríður Halldórsdóttir, 2003). Þessi rannsóknaraðferð var 
valin þar sem hún hentar vel til að svara rannsóknarspurningunum um 
reynslu grunnskólakennara af kennslu nemenda með tal- og málþroska-
frávik og hvernig þeir meta stöðu þeirra í grunnskólum. Eins og áður hefur 
komið fram eru lykilhugtökin sem rannsóknin var unnin út frá: reynsla, 
þjónusta, fagmennska-ígrundun, samstarf, snemmtæk íhlutun og vitundar-
vakning.  

Í rannsókninni voru notuð hálfopin einstaklingsviðtöl (e. semistructured) 
þar sem lagt var upp með ákveðinn viðtalsramma (Helga Jónsdóttir, 2003). Í 
byrjun viðtalanna var notast við opnar spurningar þar sem þátttakendur 
voru beðnir að segja frá reynslu sinni en þegar líða tók á viðtölin urðu 
spurningarnar ákveðnari til að fá nánari útskýringar á því sem þurfa þótti. Í 
hálf opnum viðtölum er rannsóknarefnið fyrirfram ákveðið en umræðuefnið 
ekki. Þannig má fá skýra mynd af sýn grunnskólakennara á þarfir og 
þjónustu við nemendur með tal- eða málþroskafrávik. Rannsakandi var 
meðvitaður um mikilvægi virkrar hlustunar til að viðmælendur fyndu fyrir 
skilningi og styrktust af samræðunum (Helga Jónsdóttir, 2003; Sigríður 
Halldórsdóttir, 2003). 

Tekin voru einstaklingsviðtöl við fimm grunnskólakennara og stuðst var 
við ákveðinn  viðtalsramma (Viðauki A). Lengd viðtalanna var frá 31 mínútu 
upp í 67 mínútur. Úrtakið fellur undir markmiðsúrtak (e. purposive sample) 
þar sem leitað var eftir þátttakendum með tiltekna reynslu (Silvermann, 
2000) og fellur að markmiði rannsóknarinnar (Þórólfur Þórlindsson og 
Þorlákur Karlsson, 2003). Valdir voru grunnskólakennarar sem hafa reynslu 
af kennslu nemenda með tal- eða málþroskafrávik. Viðtölin voru hljóðrituð 
og afrituð orðrétt, lykluð og þemu fundin með tilliti til markmiða rannsókn-
arinnar (Sigríður, 2003; Lichtman, 2010). 

3.2 Viðmælendur 

Eins og áður hefur komið fram voru tekin viðtöl við fimm grunnskóla-

kennara sem fengu gervinöfnin: Stína, Fanney, Jóna, Guðbjörg og Sigrún. 

Þetta var gert til að gæta fyllsta trúnaðar. 

Stína er rúmlega fertug og kennir við rótgróinn skóla í Reykjavík. Rann-

sakandi komst í samband við Stínu í gegnum fjölskyldumeðlim og fór 

viðtalið fram á heimili hennar. Hún er bæði leik- og grunnskólakennari og 

hefur starfað á vettvangi grunnskólans í rúm 10 ár. Stínu eru hugleikin 

málefni nemenda með tal- og málþroskafrávik. 

Fanney er á sextugsaldri og kennir við lítinn sveitaskóla. Hún hefur 

víðtæka reynslu og hefur áður kennt m.a. á höfuðborgarsvæðinu, í leikskóla 

og erlendis og spannar ferillinn 25 ár. Rannsakandi var samtímis Fanneyju í 

meistaranáminu um tíma. Hún hefur sterkar skoðanir á skólamálum og gerir 

aðstöðumun skóla að umfjöllunarefni sínu. Hún segir kerfið of þungt í 

vöfum og bendir á ýmsar leiðir til að bæta þjónustuna.  

    Rannsakandi komst í samband við Jónu í gegnum vinnufélaga. Hún er á 

milli fimmtugs og sextugs og á um þrátíu ára farsælan kennsluferil að baki 

sem grunnskólakennari. Jóna fékk námsleyfi fyrir nokkrum árum og 

stundaði þá nám í lestrarfræðum á meistarastigi. Hún kennir við rótgróinn 

skóla í úthverfi borgarinnar. Viðtalið fór fram á lítilli skrifstofu á vinnustað 

Jónu. Hún hefur sterkar skoðanir á málefnum barna með tal- og málþroska-

frávik og leggur mikla áherslu á mikilvægi snemmtækrar íhlutunar og 

vaxandi þörf á þjónustu talmeinafræðinga í grunnskólum.  

Guðbjörg er sextugur grunnskólakennari með meistarapróf í sérkennslu. 

Rannsakandi komst í samband við Guðbjörgu í gegnum kunningsskap. Hún 

hefur verið við kennslu í fjörtíu ár og er deildarstjóri í skóla í Reykjavík. Hún 

hefur einnig kennt úti á landi sem og í fleiri skólum á höfuðborgarsvæðinu. 

Guðbjörg bauð rannsakanda á skrifstofuna sína til að taka viðtalið.  Henni 

eru hugleikin málefni nýbúa og gerði þau að umtalsefni sínu. Hún segir 

mikinn mannauð búa í nýbúum sem vert sé að nýta en telur grunnskóla 

vanti mikið fjármagn til að mæta þörfum þeirra svo sómi sé að. 

    Sigrún er fimmtug og stundaði nám með rannsakanda í kennaranáminu. 
Hún hefur kennt í tuttugu ár, bæði í Reykjavík og úti á landsbyggðinni. Hún 
er afar brosmild og hress og hefur mikla ástríðu fyrir starfi sínu. Sigrúnu 
finnst þó álagið í kennarastarfinu hafa aukist mikið á stuttum tíma, 
kröfurnar hafi aukist um leið og virðingin fyrir starfinu hafi minnkað. Hún 
kennir við rótgróinn skóla í Reykjavík. 

3.3 Úrvinnsla gagna 

Til að auðvelda greiningu voru viðtölin tekin upp. Gagnagreining hófst eins 

fljótt og auðið var og strax að loknu fyrsta viðtalinu til að sníða annmarka af 

viðtalsrammanum. Skráður var aðdragandi hvers viðtals, lýsing á því sem 

fyrir augu bar auk hugrenninga rannsakanda. Viðtölin voru skráð frá orði til 

orðs sem og hik, þagnir, hlátur og annað þess háttar til að leggja áherslu á 

framvindu viðtalanna og sérkenni hvers viðmælanda (Kvale, 1996). 

Við úrvinnslu gagnanna voru þau ítrekað lesin yfir línu fyrir línu, skoðuð 

og kennsl borin á þau atriði sem þóttu áhugaverð og gætu gagnast til að 

svara rannsóknarspurningunum. Með þessu fékkst heildarmynd af reynslu 

viðmælenda. Gögnin voru lykluð og flokkuð allt þar til þemamynstur voru 

fundin (Lichtman, 2010). Markmið rannsóknarinnar var að draga fram og 

skoða reynslu og upplifun viðmælenda af því að kenna nemendum með tal- 

eða málþroskafrávik. Til að ná því markmiði var ákveðið að vinna þvert á 

viðtölin, bera þau saman og greina þannig sameiginlega upplifun og reynslu 

og skoða hvað væri líkt og hvað ólíkt. Rannsakandi taldi sig þannig fá betri 

mynd af viðfangsefninu frekar en að skoða reynslu og upplifun hvers 

viðmælanda fyrir sig (Lichtman, 2010). 

3.4 Réttmæti 

Í eigindlegum rannsóknum er talað um réttmæti niðurstaðna en ekki 

áreiðanleika. Réttmæti er annað orð yfir sannleika en áreiðanleiki snýst um 

að fá alltaf sömu niðurstöðu við endurtekna prófun. Réttmæti verður þó 

ekki tryggt með sama hætti í eigindlegum og megindlegum rannsóknum þar 

sem rannsakandi er virkur þátttakandi í að skapa rannsóknargögnin (Helga 

Jónsdóttir, 2003; Silverman, 2000) enda fer rannsóknin fram á starfs-

vettvangi hans og er áhugi hans á rannsóknarefninu uppspretta rannsóknar-

spurningarinnar (Kvale, 1996). 

    Reynt var að auka réttmæti og trúverðugleika rannsóknarinnar með 

ýmsum hætti. Rannsakandi var meðvitaður um að þröngva ekki túlkun sinni 

upp á þátttakendur og fara rétt með það sem þeir sögðu. Þetta var meðal 

annars gert með því að endursegja afmörkuð atriði viðtalanna og kanna 

þannig hvort skilningur rannsakanda væri réttur á einstökum þáttum. Við-

mælendur fengu nægan tíma til að tjá sig og var nákvæmni, bæði hvað 

varðar framkvæmd og úrvinnslu, höfð að leiðarljósi. Eins og áður segir voru 

viðtölin afrituð nákvæmlega og niðurstöðurnar studdar með beinum til-

vitnunum. Einnig var óskað eftir að fá að hafa samband við viðmælendur 

aftur ef eitthvað væri óljóst til að draga úr líkum á mistúlkun (Helga Jóns-

dóttir, 2003). 

3.5 Siðferðileg atriði 

Eigindlegar rannsóknir snúast um samskipti við fólk. Sterk samkennd og 

traust getur myndast milli þátttakenda og rannsakanda á meðan á rann-

sóknarferlinu stendur. Við þannig aðstæður getur rannsakandi fengið upp-

lýsingar um siðferðileg álitamál sem hann þarf að vera tilbúinn að takast á 

við. Rannsakandi þekkti suma viðmælendurna og má segja að það geti 

dregið úr trúverðugleika rannsóknarinnar. Til að sporna við því voru þeir 

spurðir reglulega um hvort skilningur rannsakanda á einstökum svörum 

væri réttur (Lichtman, 2010).  

Fjórar höfuðreglur voru hafðar í huga til að vernda þátttakendur 

rannsóknarinnar. Þær eru: (i) Sjálfræðisreglan (e. principle of respect for 

autonomy), sem snýst um virðingu fyrir þátttakendum og sjálfræði þeirra 

með því að tryggja þeim nægilegar upplýsingar um rannsóknina til að geta 

tekið upplýsta ákvörðun. (ii) Skaðleysisreglan (e. principle of nonmale-

ficence) þ.e að valda þátttakendum ekki skaða, að ávinningur þátttakenda 

sé nægur til að réttlæta rannsóknina. (iii) Velgjörðarreglan (e. principle of 

beneficence) þ.e. sú skylda að láta gott af sér leiða þar sem hagsmunir 

þátttakenda eru í fyrirrúmi. Og (iv) réttlætisreglan (e. principle of justice) 

sem felst í jafnri stöðu þátttakenda rannsóknarinnar sem felst m.a. í að 

vernda hópa með veika stöðu fyrir áhættu af þátttökunni (Sigurður 

Kristinsson, 2003). 

Þátttakendur skrifuðu undir upplýst samþykki (viðauki B) fyrir þátttöku í 

rannsókninni. Einnig var þeim gerð grein fyrir markmiðum og framkvæmd 

rannsóknarinnar og þeirri heimild að hætta þátttöku hvenær sem er án 

útskýringa. Upptökum var eytt að lokinni afritun gagna (Lichtman, 2010; 

Kvale,1996). Rannsóknin var tilkynnt til Persónuverndar. 

3.6 Samantekt 

Rannsóknaraðferðin var eigindleg viðtalsrannsókn. Viðtöl voru tekin við 

fimm grunnskólakennara sem allir hafa reynslu af kennslu nemenda með 

tal- eða málþroskafrávik. Viðtölin voru tekin upp og var unnið með gögnin 

fram og til baka þar til að búið var að skilgreina þau þemu sem fram komu í 

viðtölunum. 

4 Niðurstöður 

Leitað var svara við rannsóknarspurningunni: „Hver er reynsla grunnskóla-

kennara af kennslu nemenda með tal- og málþroskafrávik?“, ásamt fylgjandi 

undirspurningu: „Hvernig meta kennarar stöðu nemenda með tal- og mál-

þroskafrávik í grunnskólum?“ 

Gögnum var safnað, unnið úr þeim og niðurstöður greindar. Hér verður 

greint frá því helsta sem fram kom. Eftir að hafa unnið með rannsóknar-

gögnin fram og til baka komu sex lykilhugtök fram. Þessi hugtök voru: 

reynsla, þjónusta, fagmennska-ígrundun, samstarf, snemmtæk íhlutun og 

vitundarvakning. 

4.1 Reynsla 

Viðmælendur voru spurðir um reynslu sína af starfi með nemendum með 

tal- og málþroskafrávik. Þeir voru jafnframt spurðir um hvaða þarfir þeir 

telja nemendur hafa. Reynsla þeirra er að mörgu leyti ólík enda eru birt-

ingarmyndir tal- og málþroskafrávika margar, þó má greina nokkra 

sameiginlega þræði.  

Stína hefur verið með nokkra nemendur með tal- og málþroskafrávik í 

bekk hjá sér, þar af tvo til þrjá með alvarleg frávik. Henni varð tíðrætt um 

ákveðinn nemanda sem glímir við erfiðleika á báðum sviðum og sagði aðra 

nemendur og kennara eiga erfitt með að skilja hann. Mestu erfiðleikar hans 

felast í feimni og í óöryggi við upplestur og slakri færni í hópavinnu. Aðrir 

nemendur hafa þó sýnt honum umburðarlyndi og gefið honum tæknifæri. 

Hún sagði: 

Sko..., það er dálítið erfitt að láta hann útskýra og ... hann er 

svona fyrst núna að komast af stað í lestrinum ... en þarna ... er 

samt slakur að lesa upp texta og svona munnleg tjáning ... en 

hann er samt svo klár í stærðfræði. 

Stína sagði misjafnt hvernig nemendum með tal- og málþroskafrávik 

vegni í námi og fari það eftir einstaklingum og eðli vandans. Hún sagði 

nemendur með framburðarfrávik þurfa meiri þjálfun en kennarar geti boðið 

uppá inni í bekk en markviss málörvun sé góð til að efla hljóðkerfisvitund 

nemenda. Stína taldi foreldra alltof oft ekki gera sér grein fyrir mikilvægi 

þjálfunar og treysti of mikið á skólann. 

Jóna hefur alltaf verið með einhverja nemendur með tal- og málþroska-

frávik í bekk hjá sér og taldi sig vera með fimm til sex nemendur í árgang-

inum þegar viðtalið var tekið. Hún sagði að nemendur með tal- og mál-

þroskafrávik hafi alltaf verið til í almennum grunnskólum en að þeim hafi 

fjölgað síðustu misseri. Hún telur mögulegar ástæður vera fjölgun nýbúa, að 

minna sé lesið og talað við börn en áður en einnig hafi kröfur skólans 

mögulega aukist. Jóna sagðist geta greint þá nemendur frá hinum sem væri 

lesið fyrir og rætt við. Hún telur nemendahópinn eiga erfiðast í lesskilningi 

sem komi meira fram eftir því sem bóklegum námsgreinum fjölgar.  

Um þarfir nemendahópsins sagði Jóna: 

Það þarf oft að vera með nánari útskýringar og nota einfaldari 

orð við að útskýra, útskýra fyrir þeim af því að þau hafa ekki 

þennan, þennan orðaforða. Og eins og við vitum þyngist alltaf 

námsefnið og eru gerðar meiri kröfur og þá þurfa þau meiri 

útskýringar. Ef það hefur ekki tekist að vinna með aukinn ... 

orðaforða í hérna, á fyrstu árunum. [...] að lesa gífurlega mikið, 

vera dugleg við að lesa heima á hverjum degi ... og það þarf að 

spyrja þau útúr, útúr texta og útskýra fyrir þeim orð ... til þess 

að bæta við í orðabankann. 

Til að mæta þörfum nemenda með tal- og málþroskafrávik eru þeir hafðir í 

litlum hópum undir sérstöku eftirliti. Hún segir námsefnið Markviss 

málörvun og HLJÓM nýtast vel við hópaskiptingu nemenda í 1. bekk. 

Hvað samskipti varðar sagði Jóna nemendur af erlendum uppruna eiga 

oftar í vandræðum en þá innfæddu og gildir það bæði um nemendur með 

framburðarerfiðleika og málskilningsvanda. Fyrri nemendahópinn skortir 

gjarnan tilfinningu fyrir einstökum hljóðum og blandi oft tungumálum 

saman. Jóna segir að flestir þeirra nemenda sem hún hefur haft í gegnum 

tíðina hafi vegnað vel í námi og farið í framhaldsnám.  

    Líkt og Jóna hefur Guðbjörg kynnst mörgum nemendum með tal- og 

málþroskafrávik og telur eins og hún að þetta hafi alltaf verið til í skóla-

kerfinu en að hópurinn fari stækkandi.  

    Guðbjörg telur mikilvægt að huga að hávaða í umhverfinu, oft sé skað-

legur hávaði í skólum. Hún vitnar í heyrnarfræðing sem hafi komið með 

fræðslu í skólann eftir að nemandi greindist með alvarlega heyrnarskerð-

ingu. 

 Um málið sagði Guðbjörg: 

... við erum með einn mjög heyrnarskertan og hann var með 

mikla ... og hann var greindur með málþroskaröskun. Svo kom 

það bara í ljós að hann er með svo rosalega heyrnarskertur og 

með réttum heyrnartækjum þá er, þá er hann bara að ná 

tökum. 

 

… þegar börn eru stanslaust í svona skaðlegum hávaða þá 

verður varanleg skerðing á heyrn ... ef þú heyrir ekki það sem 

sagt er við þig, kemur það ekki rétt út um munninn. 

 

Guðbjörg sagði lítið vera um stam. Hún mundi þó sérstaklega eftir einum 

dreng. 

 Gefum henni orðið: 

[...] sem stamaði mjög mikið ... hann lenti hreinlega í einelti og 

krökkunum fannst hann bara skrýtinn og það var ekkert hægt 

að vera með honum. Svo kom hérna einhvers konar fulltrúi 

sem er að vinna gegn einelti [...] og svo fór hann að tala um 

ýmsa fræga menn sem stömuðu og hann bara, þau bara göptu 

börnin. En eftir það, eftir að þetta var bara upplýst ... þetta var 

bara málgalli, breytti ansi mikið fyrir hann. Og ég held að hann 

hafi alveg náð aftur alveg ágætri félagslegri stöðu. En þetta 

háði honum hreinlega. 

Guðbjörg telur íslenskum börnum með tal- og málþroskaskerðingar 

vegna betur í námi en börnum af erlendum uppruna ef ekkert annað er að 

trufla eins og þroskaskerðingar eða ADHD. Erfiðleikarnir hafi þó áhrif á læsi 

og annað bóklegt nám en hún telur þó félagslega þáttinn erfiðastan 

viðureignar. Til að mæta þörfum nemendahópsins sé best að vinna maður á 

mann eða í litlum 4-6 manna hópum. Þá hafa málörvunarhópar í fyrsta bekk 

hjálpað mjög mikið. Guðbjörg sagði að horfa þurfi meira á styrkleika 

nemenda og að skólakerfið sé of bókmiðað. 

    Sigrún talaði almennt um nemendur með tal- og málþroskafrávik en 

nefndi þó sérstaklega nemanda á einhverfurófi sem hún kenndi þegar hann 

var yngri. Nemandinn gat myndað hljóð en ekki orð en skildi það sem sagt 

var við hann. Hún frétti af honum í 10. bekk en þá var hann farinn að lesa 

upphátt. 

Sigrún sagði getu nemendahópsins á breiðu bili og oft sé erfitt að átta sig 

á orsök og afleiðingu því oft séu tal- og málþroskafrávik fylgiraskanir. Hún 

sagði nemendum ganga misvel félagslega og eigi ekki endilega  í samskipta-

erfiðleikum, þeir sæki í sér líka.   

Um helstu erfiðleika sagði hún líkt og Stína: 

... þau geta farið svolítið inní sig af því að þau eru meðvituð um 

að þau eru ekki að tala rétt eða vantar hljóð, þá eru sum sem 

fara svolítið inní sig og verða feimin og þora ekki að tala fyrir 

framan aðra eða segja sem minnst. 

Líkt og Jóna blandar Sigrún nemendum í hópa og setur námslega sterka 

nemendur með þeim veikari. Þá voru þær sammála um gildi æfinga og 

endurtekninga. Sigrún lætur þessa nemendur sitja nálægt sér og útskýrir 

sérstaklega fyrir þeim þegar bekkurinn er kominn af stað í verkefnavinnu.  

Hún sagði jafnframt: 

... maður hefur notað ýmsar aðferðir til þess, þú veist, bæði í 

gegnum hérna orðaforða og hérna önnur verkefni. Og taka orð 

sem að maður veit kannski að þau skilja ekki og útskýra. Láta 

þau lesa í gegnum texta. Láta þau finna orð sem að þau skilja 

ekki, skrifa niður og maður útskýrir fyrir þeim. Láta þau skrifa 

það niður, tala um það. Nú gömlu málshættirnir. Þeir líða 

örugglega bráðum undir lok vegna þess að [hlátur] að hérna þú 

veist, barnið vex en brókin ekki, hvað þýðir það? 

Fanney sagði frá nemanda í fyrsta nemendahópnum sínum sem stamaði 

og hvernig hún hafi í samstarfi við sálfræðing reynt að mæta honum. Hann 

var hvorki læs né skrifandi en það bjargaði honum að vinna í hópavinnu. Því 

miður lokaði hann sig af eftir grunnskólann. Erfiðasta tilfellið sagði Fanney 

vera stúlku sem glímdi við kjörþögli. Hún komst síðar yfir vandann og lauk 

háskólaprófi. Í dag kennir Fanney nemanda sem skrollar. Hún sagði hann 

eiga erfitt með málskilning en hafi sín sérsvið s.s. að vita allt um dýralíf á 

Suðurskautinu. Hann skilur sjaldan brandara og fylgist fyrst með leikjum til 

að læra reglurnar áður en hann tekur þátt. 

    Fanney telur að börn með tal- og málþroskafrávik liggi vel við höggi 

varðandi stríðni og félagslega útilokun. Hún sagði börn með alvarlegustu til-

fellin eiga erfitt með nám og það sé aldrei létt en taldi félagslegu 

vandamálin vega þyngra, því ef nemendum líði ekki vel gangi námið illa. 

Fanney hefur haft nemendur sem fóru í talkennslu þegar hún var að kenna í 

Reykjavík. Foreldrarnir fengu æfingar heim með sér en hún hafði ekkert 

hlutverk og vissi ekki hvað talkennarinn var að gera. Fanney sagði nemenda-

hópinn alltaf hafa verið í almennum bekkjum nema ef greindarskerðingar 

hafi fylgt eða víðtækari fatlanir. 

4.2 Þjónusta 

Í viðtölunum var spurt um þá þjónustu sem nemendahópurinn fær og hvað 

viðmælendur telja að þurfi að gera til að bæta þar úr. 

Svör Fanneyjar voru töluvert frábrugðin svörum hinna enda vinnur hún í 

litlum sveitaskóla þar sem þjónustan er mjög lítil og úrræðin fábreytt. 

Talmeinafræðingur kemur í skólann í einn dag annan hvern mánuð. Hann 

sér um greiningar og skimar alla nemendur í fyrsta bekk en öll þjálfun og 

frekari þjónusta fer fram í öðru bæjarfélagi. Fanney taldi að hægt sé að nota 

tæknina meira en nú er gert s.s. með Skype. Hún sagði sérkennara skólans 

sjá um markvissa málörvun í yngstu bekkjunum. 

Allir viðmælendur töluðu um nemendaverndarráð í sínum skólum sem 

taka við tilvísunum ef grunur leikur á tal- og/eða málþroskafrávikum, en 

reynt sé að taka á málum innan skólanna áður en þeim er vísað áfram til 

sérfræðinga.  

Jóna, Stína, Sigrún og Guðbjörg voru sammála um að það vanti til-

finnanlega fjármagn í málaflokkinn og aukna fagþekkingu inn í skólana. Eng-

inn talkennari starfar í skólanum þar sem Sigrún starfar en Jóna og Stína 

töldu báðar að það væri of lítið að fá talþjálfun einu sinni í viku eins og 

raunin væri í sínum skólum. Stína taldi að lágmarkið væri tvisvar til þrisvar 

sinnum í viku og talaði um hópinn sem „gleymdu“ börnin. Hún telur að 

vandi þeirra sé ekki viðurkenndur enda hópurinn ekki eins krefjandi á um-

hverfið eins og t.d. börn með hegðunarvanda. 

    Jóna sagðist hafa reynt að fá meiri sérkennslu til að mæta þörfum sinna 

nemenda því tímarnir sem bjóðist séu of fáir. Hún sagði jafnframt að sér-

kennarar hafi þekkingu til að vinna með orðaforða en ekki framburðarfrávik 

og lagði mikla áherslu á að fá talmeinafræðinga í fullt starf inn í hvern skóla 

rétt eins og þroskaþjálfa. Guðbjörg telur líkt og Jóna að það vanti fleiri 

talmeinafræðinga inn í skólana.  

    Guðbjörg taldi að fjármagni væri misjafnlega veitt í flokka eftir fötlunum. 

Þeir sem hafa sjáanlega fötlun fái alla þá þjónustu sem þeir þurfa á að halda 



 

36 

innan skólans á meðan það vanti bæði fé og þjónustu við nemendur með 

tal- og málþroskafrávik.  

Gefum henni lokaorðin í kaflanum: 

...ég spurði nú bæði talkennarann af því að ég vissi að þú varst 

að koma, hann Nonna og eins sérkennarann, sem heitir Nína, 

hvað þeim fyndist sko og þau segja sko að það þurfi bara fleiri 

tíma og vinna með alla þessa [...] málgalla sko og fá fleiri tal-

meinafræðinga inn í skólana. Og hann benti á hann Nonni að 

það þýðir ekkert að vera að skrifa upp á eitthvað og fara út í 

bæ og bíða svo í ár eða tvö [...] já, það er alveg  rosaleg bið 

4.3 Fagmennska – ígrundun 

Rannsakandi spurði viðmælendur um undirbúning þeirra til að kenna nem-

endum með tal - og málþroskafrávik og hvernig þeir afla sér viðbótarþekk-

ingar.  

    Allir viðmælendur töldu sig illa undirbúna fyrir kennslu nemenda með tal- 

og málþroskafrávik. Stína mundi að smávegis hafi verið fjallað um þetta í 

kennaranáminu en aðeins Guðbjörg fékk fræðslu um málaflokkinn í sér-

kennaranáminu. Þær voru sammála um jákvætt gildi reynslunnar og hafa átt 

gott samstarf við aðrar fagstéttir. Fanney, Jóna og Sigrún sögðust allar lesa 

sér til ef þær vantaði vitneskju.  

Fanney orðaði það svona: 

... Mér finnst að ég þurfi að skoða nemendahópinn sem ég er 

með. Velta því fyrir mér hvaða þarfir hann hefur og ... reyna þá 

að afla mér upplýsinga um það hvernig ég get gert best með 

þennan hóp. En auðvitað [...] getur verið gott að hafa á 

hliðarlínunni sérfræðinga í einu og öllu sem geta þá ráðlagt 

manni. 

    Stína sagðist sjá fyrir sér breytt kennaranám þar sem kennt sé að búa til 

áætlanir til að vinna eftir, stig af stigi ásamt grunnfræðslu. Sjálf hefði hún 

viljað fara dýpra í þetta svo hún hefði einhverja grunnþekkingu til að vinna 

eftir. Jóna, Guðbjörg og Sigrún voru sammála Stínu um að efla þurfi kenn-

aranámið en Fanney var á öðru máli. 

Hún sagði: 

Kennarar verða að sækja sér þá fræðslu sem þeim finnst þá  

vanta. Það er ekki hægt að troða þekkingu í þá sem ekki vilja 

hana. 

Hún vildi sjá fjölbreytt endurmenntunarnámskeið og í sama streng tók 

Guðbjörg, sem sér fyrir sér starfstengd heilsársnámskeið í skólum.  

Um viðbótarþekkingu sagði Sigrún: 

Þetta er bara eitthvað sem maður hefur lært í starfinu ... maður 

hefur náttúrlega sótt alveg helling af alls konar, hérna fyrir-

lestrum og námskeiðum um alls konar þroskahamlanir og mál-

þroska, og hljóðkerfis, röskun á hlóðkerfisvitund og annað. 

Fanney sagði: 

... en ég held að maður geti ekkert fríað sig og sagt: „heyrðu ég 

lærði bara á þeim tíma sem þetta var ekki“. Þá held ég að 

maður eigi bara að pakka saman. 

Um auknar kröfur til kennara, sagði Guðbjörg: 

... en, hérna kennari sem er með allan þennan fjölbreytileika 

sem er bara umsjónarkennari, hann bara ræður ekki við þetta. 

Og ég held bara að við þurfum að fara að viðurkenna það. Við 

erum alltaf að bögglast og alltaf að leika einhverjar hetjur. En, 

en hérna, það vantar bara viðurkenningu á að við getum þetta 

ekki ... því ef þú tekur hérna alla flóruna, alla hegðunarerfið-

leika plús þetta.  

4.4 Samstarf 

Viðmælendur voru spurðir um samstarf við foreldra, aðra á vinnustaðnum 

og sérfræðinga utan skólans. 

    Sigrún sagðist leggja mikið upp úr nánum foreldrasamskiptum og hefur 

átt ágætis samskipti við foreldra. Í sama streng tóku Stína og Jóna en tíma-

leysi sé helsta hindrunin. Fanney hefur ýmiskonar reynslu af foreldra-

samvinnu eins og hún orðaði það, enda býr hún á litlum stað þar sem allir 

þekkja alla. Guðbjörg sagði foreldra almennt mjög þakkláta og viljuga til að 

vinna vel með skólanum. 

    Fanney sagðist fá aðstoð frá sérkennara skólans sem sér um orðaforða- 

og lestrarþjálfun. Þá kemur sálfræðingur í skólann einn dag í mánuði og tal-

meinafræðingur einn dag annan hvern mánuð. Þeir gera frumgreiningar og 

vísa svo málum áfram. Jóna taldi samstarfsfólk sitt allt af vilja gert til að 

mæta þörfum þessarra nemenda en samstarf sitt sé fyrst og fremst við 

sérkennarann og þroskaþjálfann. Samstarfið við talkennarann mætti vera 

meira en hann kemur bara einn dag í viku og sér um þjálfun allra nemenda 

skólans. Guðbjörg og Stína ræddu báðar um gott samstarf við deildarstjóra 

sérkennslu, talkennara, þroskaþjálfa, sálfræðing og aðra kennara í sínum 

skólum. Sigrún tók í sama streng og ræddi einnig um gott samstarf við 

námsráðgjafann.  

    Stína sagðist sjá fyrir sér meira samstarf við talmeinafræðinga utan 

skólans og myndi gjarnan vilja fara á talmeinastöð til að fylgjast með 

starfsemi þeirra. Jóna sagði að einu sinni hefði talmeinafræðingur haft 

samband við sig utan úr bæ til að fá upplýsingar um nemenda sem hann var 

að vinna með. Þá fékk hún að vita hvernig gengi hjá honum og það fannst 

henni mjög gott. Jóna sagði upplýsingar frá sérfræðingum vera nákvæmari 

en frá foreldrum. Guðbjörg sagði talmeinafræðinga koma stundum á skila-

fundi og veita ráðgjöf vegna einstakra nemenda inn í skólanum. Kostnað-

urinn lendir á skólunum sem skortir fé. Hún talaði einnig um kennslu-

ráðgjafa þjónustumiðstöðvar og sagði þá vilja hjálpa en telji sig vanhæfa 

þegar kemur að þessum málaflokki. 

4.5 Snemmtæk íhlutun 

Spurt var um gildi snemmtækrar íhlutunar fyrir  nemendahópinn og nem-

endur almennt.  

    Allir viðmælendur voru sammála um mikilvægi þess að greina vanda nem-

enda og grípa inní eins snemma og mögulegt væri, ekki ætti að bíða og sjá 

til. Með snemmtækri íhlutun megi aukar líkur á árangri. 

    Stína hefur séð snemmtæka íhlutun virka vel varðandi lestur og Fanney 

hefur sönnun þess úr eigin fjölskyldu. Frændi hennar glímdi við málþroska-

erfiðleika og var honum ekki spáð góðu gengi í skóla en móðir hans beitti 

þrotlausri þjálfun frá því hann var fimm ára. Hann komst yfir erfiðleikana og 

hefur gengið vel í skóla síðan. Jóna hefur svipaða reynslu og Stína og 

Fanney.  

Hún sagði: 

... mér finnst þessi snemmtæka íhlutun bara vera gífurlega 

mikilvæg og samvinna og líka þetta upplýsingaflæði frá leik-

skólanum yfir í grunnskólann til dæmis niðurstöður af HLJÓM 

prófunum sem eru gerðar í leikskólanum, að þær berist fljótt ...  

... það þarf að einblína sérstaklega á fyrstu árin á skóla-

göngunni ... til þess að fyrirbyggja að þetta verði meiri vandi. 

Því þegar það er komið meira upp á miðstigið þá náttúrulega 

kemur þetta berlega í ljós ef ekkert hefur verið unnið og þau 

þurfa að fara að lesa samfélagsfræðigreinar og náttúrufræði.  

4.6 Vitundarvakning 

Fyrir viðtölin var ekki lagt upp með hugmyndir að almennri vitundar-

vakningu á málefnum barna með tal- og málþroskafrávik. Það kom þó til tals 

hjá þeim Sigrúnu, Stínu og Guðbjörgu. 

    Sigrún telur mikla þörf á vitundarvakningu á málaflokknum, sérstaklega 

hvað varðar málskilningsvanda. Hún sagði skilning á daglegu tali hjá nem-

endum hafi minnkað mikið á stuttum tíma.  

    Stína ræddi um að mikið væri búið að fjalla um málefni annarra hópa s.s. 

nemenda með ADHD og einhverfu, bæði hjá fagaðilum og fjölmiðlum. Nú sé 

komið að þessum hópi, sem hún segir einhverra hluta vegna vera í neðsta 

þrepinu.  

    Guðbjörg tók í sama streng og Stína og sagði nauðsynlegt að vekja athygli 

á málefnum hópsins og stöðu innflytjenda. Hún sagðist vona að þessi 

ritgerð komi einhverju af stað og efni hennar rati í fjölmiðla.  

4.7 Samantekt 

Eins og áður hefur komið fram er reynsla viðmælenda af þörfum nemenda 

með tal- og málþroskafrávik frekar ólík og tekur mið af einstaklingum og 

eðli vandans, en greina mátti nokkra sameiginlega þræði. Fram kom að oft 

er erfitt að skilja nemendur, þeir finni gjarnan fyrir feimni og óöryggi við að 

lesa upphátt. Nemendur með tjáskiptafrávik þurfa almennt meiri og mark-

vissari þálfun en þeir fá í dag. Þá hefur hópavinna með fjórum til sex nem-

endum gefið góða raun. Nemendur með tjáskiptafrávik þurfa markvissari 

innlagnir og endurtekin fyrirmæli þar sem notaður er einfaldari orðaforði. 

Viðmælendur töluðu um að hópurinn með þessi vandamál fari stækkandi. 



 

40 

    Samkvæmt niðurstöðunum vantar fjármagn og aukna þjónustu við nem-

endur með tal- og málþroskafrávik. Í þremur skólum er starfandi talkennari 

sem kemur einu sinni í viku og telja viðmælendur það of lítið. Þá talaði einn 

viðmælenda um að fötlunarflokkum sé gert mishátt undir höfði innan skóla-

kerfisins. 

    Allir viðmælendur töldu sig illa undirbúna fyrir kennslu nemenda með tal- 

og málþroskafrávik. Þeir hafa sótt sér viðbótarfróðleik í lestur bóka og 

greina og til annarra fagaðila innan skólanna sem og sótt námskeið og fyrir-

lestra. Bent var á mikilvægi markvissrar endurmenntunar innan skólanna 

sem stæðu yfir heilt skólaár. 

    Viðmælendur töldu gott foreldrasamstarf og samstarf við aðra í sínum 

skólum vera gott en minna væri um samstarf við sérfræðinga utan skól-

anna. Allir viðmælendur voru meðvitaðir um gildi snemmtækrar íhlutunar 

og þrír vilja sjá vitundarvakningu á málaflokknum á opinberum vettvangi 

  

 

 

 

 

 

 



 

41 

5 Umræður 

Markmið rannsóknarinnar var að varpa ljósi á reynslu grunnskólakennara af 

kennslu nemenda með tal- og málþroskafrávik. Tilgangur hennar er að 

hvetja til vitundarvakningar með því að vekja máls á stöðu nemenda með 

tal- og málþroskafrávik innan grunnskóla hér á landi. Gagna var aflað með 

viðtölum við fimm grunnskólakennara, sem voru jákvæðir og fúsir til þátt-

töku. Niðurstöður rannsóknarinnar verða nú skoðaðar í fræðilegu sam-

hengi.  

5.1 Reynsla 

Viðmælendur rannsóknarinnar hafa fjölþætta reynslu af kennslu nemenda 

með tal- og málþroskafrávik. Þótt birtingarmyndir frávika á tali og máli séu 

margs konar (Leonard, 1998; Bishop og Adams, 1990)  kemur á óvart hve 

líkar leiðir viðmælendur nota til að mæta þörfum nemenda með tjá-

skiptaröskun. Þeir eru meðvitaðir um gildi samvinnunáms, sem felur í sér 

virka samvinnu einstaklinga (Sigrún Sveinbjörnsdóttir, 2013) og beita því 

óspart. Nemendur með tal- og málþroskafrávik eru gjarnan hafðir í fá-

mennum hópum með nemendum sem eru líklegir til að styrkja þá. 

Viðmælendur segja nemendur með málþroskafrávik þurfi nánari útskýringar 

á fyrirmælum, sem þarf að gefa á einstaklingsgrunni. Oft þurfi að nota 

einfaldari orðaforða og endurtaka fyrirmæli. Þrátt fyrir að viðmælendur 

þessarar rannsóknar leggi sig fram um að mæta nemendum með tjá-

skiptafrávik á þennan hátt telur höfundur að svo þurfi ekki að vera hjá öllum 

kennurum. 

Viðmælendur telja að grunnskólar hafi alltaf haft nemendur með tal- og 

málþroskafrávik a.m.k. ef ekki fylgja önnur frávik eins og þroskahömlun. 

Þeir segja að málþroskafrávik hafi aukist meðal nemenda síðustu ár. 

Nefndar voru ástæður eins og fjölgun nýbúa og að minna sé lesið fyrir börn 

á heimilum en áður. Höfundur veltir fyrir sér hvort skólakerfið sé að sinna 

nemendum af erlendum uppruna nægilega vel og  hvað sé til ráða, en 

margir nýbúar virðast hafa lítinn aðgang að íslensku málumhverfi utan 

skólatíma og hafa því takmarkaðar forsendur til íslenskunáms.  

Tungumálið er mikilvægt verkfæri við nám og leik (Vygotsky, 1978) enda 

byggist allt nám á málskilningi (Docrell o.fl. 2011). Viðmælendur rann-

sóknarinnar sögðu marga nemendur með tjáskiptaröskun glíma við náms-

erfiðleika. Erfiðleikarnir séu þó einstaklingsbundir og fari eftir eðli vandans. 

Þeir verða yfirleitt meira áberandi þegar frá líður, sérstaklega þegar náms-

efnið þyngist. Námsgeta nemenda með tal- og málþroskafrávik er þó á 

breiðu bili og talaði einn viðmælenda um að oft sé erfitt að átta sig á orsök 

og afleiðingu í þessu sambandi. Þetta styður mikilvægi þess að greina vand-

ann snemma svo ekki fari mikilvægur tími til spillis. 

    Nemendur með tal- og málþroskafrávik eiga oft í erfiðleikum með fél-

agsleg samskipti. Þeir eru síður félagslega viðurkenndir og líklegri til að 

lenda í útilokun eða einelti (Durkin o.fl., 2007; Durkin o.fl., 2010). Reynsla 

viðmælenda er svipuð niðurstöðum þessara rannsókna. Nemendum gengur 

þó misvel félagslega en málskilningsvandi háir nýbúum meira en íslenskum 

nemendum. Sumir viðmælendur telja mesta vanda nemenda með tal- og 

málþroskafrávik felast í stríðni og félagslegri útilokun enda hefur líðan áhrif 

á námsgengi. Höfundur telur að nemendur með framburðarfrávik glími 

frekar við félags- og samskiptavanda en nemendur sem glíma eingöngu við 

málskilningsvanda enda um sýnilegri vanda að ræða. Fræðsla er alltaf af 

hinu góða og þarf að upplýsa nemendur um eðli framburðarvanda, slíkt 

getur gefið góða raun samanber reynslu eins af þeim sem rætt var við.  

Eitt af því sem hefur áhrif á sjálfsmat eru námserfiðleikar (Wadman, 
Durkin, Conti-Ramsden, 2008) og samræmist það reynslu viðmælenda. Þeir 
töluðu um óöryggi nemenda með tjáskiptaröskun við upplestur, munnlega 
tjáningu og feimni sem veldur því að þeir halda sig oftar til hlés en jafnaldrar 
þeirra. 

Tungumálið er mikilvægur þáttur í kenningum Vygosky (1978). Hann 
segir það mikilvægt verkfæri sem notað er til að miðla hugsun og segir orð 
vera forsendu þess að hugsun geti átt sér stað. Börn læra að nýta tungu-
málið við lausnir verkefna og eftir því sem verkefnin verða flóknari því 
mikilvægara verður tungumálið. Þetta kom einnig fram hjá viðmælendum 
rannsóknarinnar. Þeir sögðu að námserfiðleikar nemenda með tjáskipta-
röskun hafi tilhneigingu til að aukast eftir því sem verkefnin verða erfiðari. 
Vygotsky talar um svæði mögulegs þroska (ZPD) eða „þroskasvæðið“ 
(Meyvant Þórólfsson, 2003) sem snýr að þeim þroska sem einstaklingur 
getur náð með aðstoð fullorðins eða hæfari jafningja (Vygotsky, 1978; 
Zuckerman, 2007). Viðmælendur þessarar rannsóknar eru meðvitaðir um 
hlutverk sitt, að styðja við nám nemenda sinna og leita ýmissa leiða til þess, 
einir og í samstarfi við aðra. Þeir vilja þó gera betur og kalla eftir meira fjár-
magni og fleira fagfólki inn í skólana. Samkvæmt Illeris (2006) þarf nám  að 
eiga sér stað í samspili einstaklings við umhverfið. Því er mikilvægt að skapa 
styðjandi námssamfélag fyrir alla nemendur enda er nám flókið og við-
kvæmt ferli og geta lítil frávik haft mikil áhrif á nám og líf einstaklings. 

5.2 Þjónusta 

Nemendaverndarráð eru starfandi í öllum skólum viðmælenda og er það í 

samræmi við reglugerð (Reglugerð um sérfræðiþjónustu sveitafélaga við 

leik- og grunnskóla og nemendaverndarráð í grunnskólum). Nemenda-

verndarráð hafa það hlutverk að samræma skipulag og framkvæmd 

þjónustu við nemendur. Það vekur athygli höfundar að ekki er til neinn 

samræmdur verkferill milli skóla um málefni nemenda með tal- og mál-

þroskafrávik og oft er málefnum þeirra vísað til þjónustumiðstöðva sem ekki 

eru í stakk búnar að takast á við þau þrátt fyrir góðan vilja. Höfundur veltir 

fyrir sér hvort ekki þurfi að efla fræðslu á þeim vettvangi rétt eins og í 

skólum. Tilfinning höfundar er að reglulega sé málefnum nemenda sem 

glíma við námserfiðleika vísað til greiningar á þjónustumiðstöðvar sem leiða 

í ljós erfiðleika á málstarfi án þess að nokkur ráð eða íhlutun fylgi í kjölfarið.  

Talkennari er í mjög lágu starfshlutfalli í þremur skólum viðmælenda en 

enginn er starfandi í tveimur þeirra. Talkennari sér um að leggja skimunar-

próf fyrir öll sex ára börn og vinnur eingöngu við greiningu og meðferð 

nemenda með framburðarfrávik. Þetta samræmist því sem fram kom í 

rannsókn Hrafnhildar o.fl. (2012) sem gerð var um stöðu barna og 

ungmenna með tal- og málþroskafrávik á Íslandi. Í henni kemur fram að 

oftast eru talmeinafræðingar (talkennarar) í mjög lágu starfshlutfalli í 

hverjum skóla. Viðmælendur eru sammála um að skólar hafi allt of lítinn að-

gang að talmeinafræðingum og þurfa t.d. nemendur sveitaskólans að fara 

langt að heiman til að fá þjónustu. Einn viðmælenda vill sjá talmeinafræð-

inga í fullu starfi við hvern skóla. Langir biðlistar eru eftir þjónustu þeirra og 

þurfa nemendur og fjölskyldur þeirra að bíða lengi eftir greiningu og viðeig-

andi meðferð.  

  Niðurstöður sýna að þjónusta við nemendur með tal- og málþroska-
frávik er mismunandi eftir skólum og alls ekki fullnægjandi né í samræmi við 
lög og reglugerðir. Málaflokkurinn þarf aukið fjármagn og fleira starfsfólk 
með fagþekkingu inn í skólana. Það þarf að efla og samræma þjónustu milli 
grunnskóla til að koma í veg fyrir mismunun eftir því hvar nemendur búa, 
enda virðist þjónustan fara eftir því fagfólki sem starfar í þeim og/eða því 
fagfólki sem skólarnir hafa aðgang að. Efla þarf þverfaglegt samstarf 
skólafólks sem er mikilvægt samkvæmt rannsóknum (Bercow, 2008; 
McConnellogue, 2011; Baxter o.fl., 2009; Trausti, 2003). Allir nemendur 
grunnskóla eiga rétt á námi við hæfi án tillits til líkamlegs eða andlegs at-
gervis og eiga sveitarfélög að sjá um að nemendur með sérþarfir fái sér-
stakan stuðning í námi (Aðalnámskrá grunnskóla, 2011). Nemendur með 
tal- og málþroskafrávik eiga samkvæmt þessu rétt á sérstökum stuðningi í 
námi. 

5.3 Fagmennska – ígrundun 

Nútíma skólastarf þarf menntaða fagmenn sem eru hæfir til að mæta 

fjölbreyttum þörfum nemenda. Kennarar þurfa að vera reiðubúnir til að 

takast á við síbreytilegar kröfur samfélagsins (Trausti Þorsteinsson, 2003). 

Höfundur upplifir sterkan vilja viðmælenda til að standa undir þeim kröfum 

sem gerðar eru til kennara sem fagmanna. Þeir eru reiðubúnir til að efla 

þekkingu sína og aðlaga skólastarfið að þörfum nemenda. Það kom sterk-

lega fram hjá viðmælendum að þeir ráða illa við það einir og til þess að það 

megi takast þarf skólasamfélagið að standa saman og mynda sterka heild og 

eiga í farsælu samstarfi við sérfræðinga utan skólanna. 

Allir viðmælendur rannsóknarinnar töldu sig illa undirbúna fyrir kennslu 

nemenda með tal- og málþroskafávik og er það í andstöðu við það sem 

Trausti (2003) segir um mikilvægi menntaðra fagmanna sem eru hæfir til að 

mæta þörfum allra nemenda. Þetta er þó í samræmi við það sem fram 

kemur í erlendum rannsóknum, þar sem kennarar telja sig ekki búa yfir 

nægri þekkingu á málefnum þessara nemenda (Mroz, 2006; Sadler, 2005; 

Dockrell o.fl., 2001). Allir viðmælendur vilja sýna faglega ábyrgð og reyna að 

afla sér viðbótarþekkingar sem þá vantar t.d. með lestri fræðiefnis, með því 

að sækja fyrirlestra og námskeið sem og sinna samstarfi við aðra, líkt og 

þátttakendur í rannsókn Sadler (2005). Flestir viðmælenda sjá fyrir sér 

breytt kennaranám en einn þeirra sagði að kennarar verði sjálfir að sækja 

sér þá fræðslu sem þá vantar. Einn viðmælanda vill fá fag námskeið inn í 

skólana sem stæðu að minnsta kosti yfir í eitt skólaár með eftirfylgni á 

vettvangi. Það vekur athygli að kennarar þurfa að afla sér viðbótarþekkingar 

sjálfir og virðist það að einhverju leyti tilviljunum háð hvort sú þekking 

kemur nemendum til góðs. Viðmælendur töluðu ekki um fræðslu sem er 

skipulögð af skólum og tekur mið af nemendum með tal- og málþroska-

frávik né heldur um endurmenntunarnámskeið um sömu þætti. Þótt lenging 

kennaranámsins hafi átt sér stað er ekki víst að þessum málaflokki sé gerð 

skil þar, auk þess má ætla að töluverður tími geti liðið þar til hugsanleg 

þekking skili sér almennt inn í skóla. Miðað við þessar niðurstöður þarf að 

sinna endurmenntun í málaflokknun sem tekur mið af faglegu skólastarfi 

sem ríkir á hverjum stað (Trausti Þorsteinsson, 2003). 

Einn viðmælenda vill vita meira um störf talmeinafræðinga og eiga í 

markvissara samstarfi við þá. Hann vill fá frá þeim faglegan stuðning til að 

geta borið kennsl á nemendur með tal- og málþroskafrávik og fræðslu til að 

mæta þörfum nemenda betur en hann gerir í dag. Þetta samræmist óskum 

kennara í rannsókn Mroz (2005). Skapa verður vettvang fyrir aukna faglega 

samvinnu kennara og talmeinafræðinga. 

 Viðmælendur rannsóknarinnar vilja sýna faglega ábyrgð og ígrunda sig 

sem fagmenn sem líta í eigin barm og spyrja sig gagnrýnna spurninga til að 

efla eigin fagmennsku (Sigrún, 2007). Segja má að þá skorti ákveðna 

fagmennsku sem snýr að faglegri þekkingu til að mæta þörfum breiðs nem-

endahóps. Þeir hafa þó góða trú á eigin getu og hugsa á uppbyggjandi hátt 

um eiginleika sína og sýna þrautseigju við að sinna erfiðum verkefnum 

(Bandura, 1997/2001). Þrátt fyrir góðan vilja og jákvæðni bera kennarar ekki 

einir ábyrgð á menntun nemenda né eigin viðbótarmenntun. Það er einnig í 

höndum sveitarfélaga sem deila út fjármagni og hjá skólastjórnendum sem 

bera ábyrgð á innra skipulagi og faglegri forystu í sínum skólum. 

5.4 Samstarf 

Viðmælendur hafa vilja og gera sér grein fyrir mikilvægi góðs foreldra-

samstarfs, sem gengur í flestum tilfellum vel. Kennarar virðast leita mest til 

sérkennara í sínum skólum og treysta á stuðning þeirra. Í viðtölunum kom 

fram að sérkennarar séu allir af vilja gerðir til að mæta þörfum nemenda  

með tal- og málþroskafrávik en skortir alla þekkingu á talþjálfun. Þeir geta 

að einhverju leyti unnið með málþroska, en allt of fáir sérkennslutímar séu í 

boði til þess. Þrír af viðmælendum sögðu að einn talkennari í litlu starfs-

hlutfalli í sínum skólum væri með allt of marga nemendur innan þess tíma-

ramma sem honum er settur. Þess vegna gefst lítið svigrúm til að skiptast á 

upplýsingum og eiga í markvissu samstarfi.   

Samstarf viðmælenda nær fyrst og fremt til þeirra fagmanna sem starfa í 

þeim skólum sem þeir starfa í þrátt fyrir að rannsóknir sýni fram á mikilvægi 

þverfaglegs samstarfs skólafólks og sérfræðinga utan skóla t.d. við 

talmeinafræðinga (Bercow, 2008; McConnellogue, 2001: Baxter o.fl. 2009; 

Trausti, 2003) og heimild skóla til að leita til sérfræðinga utan þeirra 

(Aðalnámskrá grunnskóla, 2011). Sterkur vilji kom fram hjá flestum við-

mælendum um að eiga í meira samstarfi við talmeinafræðinga og kynnast 

störfum þeirra betur. Sömu óskir komu fram hjá þátttakendum erlendra 

rannsókna um málefni nemenda með tal- og málþroskafrávik (Hartas, 2004; 

Baxter o.fl., 2000; Dockrell o.fl., 2001). Skólayfirvöld þurfa að leita leiða til 

að brúa bilið og skapa vettvang til samstarfs kennara og talmeinafræðinga 

þar sem heildstæð nálgun á málefnum nemenda með tal- og málþroska-

frávik er höfð að leiðarljósi. Með því má fjölga úrræðum og auka fag-

mennsku kennara við að mæta þörfum þessara nemenda og veita þeim þá 

þjónustu sem þeir eiga rétt á. Einn viðmælandi sagði að stundum kæmu 

sjálfstætt starfandi talmeinafræðingar með skilafundi og ráðgjöf vegna 

einstakra nemenda inn í skólann en helsta hindrunin fyrir því samstarfi væri 

kostnaður sem skólinn á erfitt með að mæta. Þetta samræmist niðurstöðum 

rannsóknar McConnellogue (2011) sem segir fjárskort mögulega hindrun á 

samstarfi kennara við sérfræðinga utan skóla. Ábyrgðin hlýtur að liggja að 

einhverju leyti hjá skólastjórnendum sem ráða talkennara og talmeinafræð-

inga í allt of lítið starfshlutfall, sem gerir samstarf þeirra við kennara ill-

mögulegt, sem og þáttöku þeirra í þróunarstarfi innan skóla. Þetta snýst 

töluvert um forgangsröðun og skipulag innan hvers skóla. 

5.5 Snemmtæk íhlutun 

Viðmælendur rannsóknarinnar eru sannfærðir um mikilvægi snemmtækrar 

greiningar og íhlutunar er varðar tal og mál og hafa reynslu af gildi hennar, 

bæði í starfi og persónulega. Mikilvægt er að viðurkenna vanda nemenda 

sem allra fyrst, helst í leikskóla eða um leið og grunur vaknar, enda eru leik-

skólabörn mjög móttækileg fyrir íhlutun samkvæmt mörgum rannsóknum 

(Tryggi Sigurðsson, 2001/2008). Ef vel tekst til með íhlutun í leikskólum ætti 

grunnskólinn að taka við og halda áfram þar sem frá var horfið svo ekki 

myndist gap í náminu. Grunnskólinn þarf að gera ráð fyrir nemendum með 

tal- og málþroskafrávik og vera með viðbragsáætlun til taks ef grunur leikur 

á frávikum, ekki er nóg að bíða og sjá til, því í flestum tilfellum hverfur 

vandinn ekki. Þá er ekki nóg að skima fyrir vanda á þessum þáttum ef ekki 

fylgir greining í kjölfarið hjá þeim sem koma illa út úr skimun, greining sem 

skilgreinir vanda nemenda og skipuleggur íhlutun við hæfi hvers og eins. 

Innan skóla mætti m.a. hugsa sér átaksnámskeið fyrir nemendur í áhættu-

hópum þar sem lögð væri áhersla á undirstöðuþætti málþroska, enda er 

góður málþroski forsenda náms (Dockrell o.fl., 2011). Höfundur upplifir úr-

ræðaleysi vegna nemenda með tal- og málþroskafrávik í grunnskólum. 

Vandinn er oft dulinn og orsakir námsvanda liggja ekki alltaf í augum uppi. 

Því er mikilvægt að efla meðvitund um mikilvægi málþroska fyrir allt nám og 

byrja strax í leikskóla. Eðlilega ber meira á talvanda nemenda og finnst höf-

undi að þeir nemendur fái frekar einhverja íhlutun en þeir sem glíma ein-

göngu við málþroskavanda. Úr þessu verður að bæta til að gæta jafnréttis 

allra til náms. 

5.6 Vitundarvakning 

Eins og fram kom í inngangi telur höfundur að lítið sé rætt um þarfir 

nemenda með tal- og málþroskafrávik. Margt bendir til að mikið vanti upp á 

þjónustu við þessa nemendur enda er þetta ekki hávær þrýstihópur. 

Viðmælendur rannsóknarinnar voru flestir sammála um nauðsyn þess að 

vekja máls á þessum málaflokki, bæði innan og utan skóla og nefndu 

sérstaklega vakningu á dvínandi málskilningi nemenda. Niðurstöður sýna 

þörf á að hvetja til vitundarvakningar hjá þjóðinni um málefni fólks með tal- 

og málþroskafrávik. Mikil þekkingar- og viðhorfsbreyting hefur orðið í 

samfélaginu varðandi önnur frávik eins og ADHD og einhverfu og hefur það 

skipt sköpum varðandi meðferð og þjónustu við þá hópa samkvæmt reynslu 

höfundar. Hvetja mætti til samstarfs og samvinnu fagfólks sem gæti skipu-

lagt málþing eða ráðstefnu um málefni þessa nemendahóps. Framsögu-

menn gætu m.a. verið virtir erlendir fræðimenn sem hafa gert rannsóknir á 

málefnum nemenda með tal- og málþroskafrávik. Aðkoma fjölmiðla væri 

mikilvæg og mætti hugsa sér söfnun á ljósvakamiðlum í kjölfarið þar sem 

ágóðinn væri notaður til fræðslu almennings og skólafólks, sem og til fjölg-

unar fagmanna í skólum. 

5.7 Samantekt 

Í rannsókninni var lagt upp með rannsóknarspurninguna: „Hver er reynsla 

grunnskólakennara af kennslu nemenda með tal- og málþroskafrávik?“  

ásamt fylgjandi undirspurningu: „Hvernig meta kennarar stöðu nemenda 

með tal- og málþroskafrávik í grunnskólum?“ 

Viðmælendur hafa fjölþætta reynslu og ræddu um stækkandi nemenda-

hóp sem glímir við málskilningsvanda. Mikilvægt er að skoða ástæður þess 

vanda, svo koma megi í veg fyrir að hann aukist enn frekar. Samkvæmt 

reynslu viðmælenda gengur nemendum misjafnlega í námi og fer það eftir 

eðli vandans. Þeir sem glíma við málskilningsvanda þurfa markvissari inn-

lagnir og einstaklingsfyrirmæli, þar sem notaður er einfaldari orðaforði. 

Vandi þessarra nemenda hefur tilhneigingu til að vaxa eftir því sem náms-

efnið þyngist. Niðurstöður gefa til kynna jákvæð áhrif samvinnunáms, þar 

sem nemendur með tjáskiptafrávik vinna gjarnan í fámennum hópum, en 

nám fer alltaf fram í samspili einstaklinga við umhverfið og í nánum sam-

skiptum og samstarfi við hæfari einstaklinga (Sigrún, 2013). Samkvæmt 

viðmælendum gengur nemendum með tal- og málþroskafrávik misjafnlega 

þegar kemur að félagslegum samskiptum en af þeim hópi gengur nem-

endum með íslensku að móðurmáli  yfirleitt betur en þeim sem eru af er-

lendum uppruna. 

   Niðurstöður rannsóknarinnar benda til þess að þjónusta við nemendur 

með tal- og málþroskafrávik í grunnskólum sé alls ekki fullnægjandi né í 

samræmi við lög og reglugerðir. Þeir fá alltof litla þjálfun og gildi snemm-

tækrar íhlutunar er of sjaldan haft að leiðarljósi hvort sem það er vegna 

vanþekkingar eða fjárskorts. Það vantar samræmda viðbragðsáætlun sem 

tekur á málefnum nemenda með tjáskiptaröskun. Þjónusta hvers skóla er 

háð þeirri fagþekkingu sem þeir hafa yfir að ráða eða hafa aðgang að. Ljóst 

er að það þarf að veita auknu fjármagni í málaflokkinn, til að efla 

fagþekkingu, bæði innan skóla og aðgengi skóla að henni. Efla þarf þver-

faglegt samstarf skólafólks og fagfólks sem er mikilvægt samkvæmt rann-

sóknum (Bercow, 2008; McConnellogue, 2011; Baxter o.fl., 2009; Trausti, 

2003). Þá er afar brýnt að samræma þjónustu milli grunnskóla til að koma í 

veg fyrir mismunun eftir því hvar nemendur búa.  

   Viðmælendur voru allir illa undirbúnir fyrir kennslu nemenda með tal- og 

málþroskafrávik en vilja vinna faglega og ígrunda sig sem fagmenn (Sigrún, 

2007). Þá virðist skorta fagmennsku er varðar faglega þekkingu á málefnum 

nemenda með tal- og málþroskafrávik, þekkingu sem þeir eru tilbúnir að 

afla sér. Það þarf að skapa grundvöll fyrir kennara að afla sér þessarar fag-

þekkingar og vinna í samstarfi við aðra fagmenn eins og talmeinafræðinga. 

Viðmælendur hafa góða trú á eigin getu og vilja gera vel, bæði einir og í 

samstarfi við aðra. Niðurstöður sýna að samstarf viðmælenda nær fyrst og 

fremst til þeirra fagmanna sem starfa í þeirra skólum þrátt fyrir að Aðal-

námskrá (2011) gerir ráð fyrir að skólar geti leitað eftir sérfræðiaðstoð utan 

skóla. Hér virðist fyrst og fremst stranda á skipulagi og fjármagni en ekki 

vilja kennara til samstarfs.  

   Niðurstöður sýna þörf á vitundarvakningingu hjá þjóðinni um málefni fólks 

með tal- og málþroskafrávik, en slíkt hefur gefið góða raun fyrir önnur frávik 

eins og ADHD og einhverfu og hefur það skipt sköpum varðandi meðferð og 

þjónustu við þá hópa samkvæmt reynslu höfundar. 

6 Lokaorð 

Nám er flókið ferli sem byggist á mörgum samverkandi þáttum. Lykillinn að 

merkingarbæru námi felst í tungumálinu, sem gerir okkur kleift að eiga 

samskipti við aðra og er aðgangur okkar að samfélaginu. Heiti ritgerðar-

innar: „Hinn þögli minnihluti“, er lýsandi fyrir stöðu nemenda með tal- og 

málþroskafrávik. Þessir nemendur eru ekki hávær þrýstihópur sem vekur 

athygli á stöðu sinni og krefst úrbóta. Almennt búa þeir við skerta mögu-

leika til náms og hafa minni atvinnumöguleika en almennt gerist. Þess vegna 

er mikilvægt að mæta hópnum sem allra fyrst á lífsleiðinni, veita þeim þjón-

ustu og auka þannig líkurnar á að þeir fái nám við hæfi, burt séð frá and-

legu- eða líkamlegu atgervi. 

Markmið rannsóknarinnar er að varpa ljósi á reynslu grunnskólakenna af 

kennslu nemenda með tal- og málþroskafrávik. Tilgangur hennar er að 

hvetja til vitundarvakningar með því að vekja máls á stöðu nemenda með 

tal- og málþroskafrávik innan grunnskóla hér á landi.  

Rannsóknin var ekki umfangsmikil en niðurstöður hennar eru afgerandi 

hvað varðar sameiginlega reynslu grunnskólakennara, þrátt fyrir margar og 

mismunandi birtingarmyndir tal- og málþroskafrávika og í samræmi við 

margar aðrar erlendar rannsóknir sem vitnað var í. Kennararnir sem rætt 

var við finna til vanmáttar þegar kemur að þekkingu á málaflokknum og 

getu til að mæta þörfum nemenda eins og þeir vilja. Þeir óska eftir meira 

samstarfi við aðrar fagstéttir og þá sérstaklega talameinafræðinga. Kennar-

ar eru allir af vilja gerðir til að geta unnið af fullri fagmennsku en skortir til 

þess þekkingu og færni. Þeir vilja sýna faglega ábyrgð og ígrunda eigið starf, 

þar sem þeir spyrja sig gagnrýnna spurninga um hvernig þeir geti eflt eigin 

fagmennsku og mætt þörfum breiðs nemendahóps.  

Ef kennarar eiga að geta mætt þörfum nemenda með tal- og mál-

þroskafrávik eins og nemendur eiga rétt á, verða breytingar að eiga sér 

stað. Stjórnvöld þurfa að taka ábyrgð á skyldum sínum gagnvart þessum 

nemendum. Ekki er nóg að setja lög og reglur ef það er ekki ljóst hvernig á 

að fylgja þeim eftir. Nauðsynlegt fjármagn þarf að fylgja slíkum breytingum 

sem og aukin fagleg þekking. Þá er mikilvægt að búa til samræmda verkferla 

um málefni þessarra nemenda til að koma í veg fyrir mismunun eftir því 

hvar nemendur búa. Eins og staðan er í dag er mikið ósamræmi milli þess 

sem á að gera og gert er. Það þarf að upplýsa ráðamenn og hvetja til stefnu-

mörkunar og breyttrar forgangsröðunar. Þar sem talmeinafræðingar starfa 

hjá ríki en kennarar starfa hjá sveitarfélögum getur samstarfið verið flókið, 

en með einbeittum vilja og markaðri stefnu má gera enn betur en gert er í 

dag. Til að fylgja málum einstakra nemenda eftir mætti skipa þeim málsvara 

til að miðla málum ef þörf krefur. Þá er mjög mikilvægt að hafa foreldra 

með í ráðum, upplýsa þá og mynda teymi um mál einstakra nemenda.  

 Höfundur er enn sannfærðari en áður um mikilvægi almennrar 

vitundarvakningar á málefnum nemenda með tal- og málþroskafrávik í 

grunnskólum hér á landi og vonast eftir nýrri stefnumörkun og breytingum á 

vettvangi sem allra fyrst. 

Viðauki A 

Viðtalsrammi 

Mig langar að ræða um reynslu þína af starfi með nemendum með tal- og 

eða málþroskafrávik. Undir talerfiðleika falla truflanir eins og framburðar-

frávik, stam og raddvandamál en með málþroskafrávikum er átt við erfið-

leika við málskilning og máltjáningu sem fela í sér fátæklegan orðaforða, 

slaka málfræðiþekkingu og einfaldaða setningamyndun. 

Rannsóknarspurningin er: „Hver er reynsla grunnskólakennara af kennslu 

nemenda með tal- og málþroskafrávik?“. Fylgjandi undirspurning er: 

„Hvernig meta kennarar stöðu nemenda með tal- og málþroskafrávik í 

grunnskólum?“. 

 

Reynsla  

 Hver er reynsla þín af starfi með nemendum með tal- og eða 
málþroskafrávik?  

 Hvernig hefur þessum nemendum vegnað í námi? 

 Hvernig hefur þessum nemendum gengið þegar kemur að félagslegri 
þátttöku og í samskiptum við aðra?  

 Hverjar eru helstu þarfir nemenda með tal- og eða málþroskafrávik 
að þínu mati? 

 Hvað telur þú að valdi nemendahópnum mestum erfiðleikum í 
skólakerfinu? 

 Hvernig hafa þessir erfiðleikar áhrif á læsi og námsárangur? 

Fagmennska - ígrundun   

 Hvernig varstu undirbúin fyrir að kenna nemendum með tal-og eða 
málþroskafrávik 

 Hvert geturðu leitað eftir upplýsingum og ráðgjöf? 

 Hvernig má efla hæfni kennara til að mæta þörfum nemenda með tal- 
og eða málþroskafrávik að þínu mati? 

Þjónusta – samstarf 

 Segðu mér frá hvernig þér gengur að mæta þörfum nemendahóps-
ins? 

 - í skólastofunni? 

 - í samstarfi við aðra á vinnustaðnum? 

 - í samstarfi við foreldra? 

 - í samstarfi við sérfræðinga? 

 Hvernig má bæta þjónustuna við nemendur með tal- og eða mál-
þroskafrávik innan grunnskóla að þínu mati? 

 Hvaða ferli fer í gang á þínum vinnustað þegar grunur er um tal- og 
eða málþroskafrávik hjá nemendum? 

Snemmtæk íhlutun 

 Hefur þú heyrt um snemmtæka íhlutun og gildi hennar? 

 Fyrir þennan nemendahóp? 

 Fyrir nemendur almennt? 

Er eitthvað sem þú vilt bæta við það sem áður hefur komið fram? 

Bakgrunnsupplýsingar: 

Nafn: (gervinafn) 

Aldur: 

Menntun/útskriftarár: 

Starfsreynsla:  

Núverandi starfsheiti: 

Viðauki B 

Upplýst samþykki 

 

Tilgangurinn með rannsókninni 

Rannsóknin er liður í lokaverkefni mínu til M.Ed.- réttinda við Mennta-

vísindasvið Háskóla Íslands með áherslu á sérkennlu. Markmið rannsóknar-

innar er að varpa ljósi á reynslu kennara af kennslu nemenda með tal- og 

málþroskafrávik og draga fram mat þeirra á stöðu nemenda með 

tjáskiptafrávik. Tekin verða viðtöl við fimm grunnskólakennara sem kenna 

eða hafa kennt nemendum með tal- og eða málþroskafrávik. Viðtölin verða 

hljóðrituð og afrituð orðrétt upp í tölvu. Ef einhverjar spurningar vakna hjá 

rannsakanda sem teljast mikilvægar fyrir rannsóknina þegar hann vinnur úr 

gögnunum mun hann hafa samband aftur og óska eftir nánari upplýsingum. 

Trúnaður 

Gætt verður fyllsta trúnaðar við úrvinnslu rannsóknarniðurstaðna. 

Leiðbeinandi rannsóknarinnar er Þóra Sæunn Úlfsdóttir talmeinafræðingur, 

doktorsnemi og stundakennari við Menntavísindasvið Háskóla Íslands 

(thorasu@hi.is). Leiðbeinandi og sérfræðingur eru báðir bundnir þagnar-

skyldu. Öllum nöfnum verður breytt, bæði þátttakenda og annarra sem 

nefndir kunna að verða í viðtölunum. Nöfn skóla munu hvergi koma fram og 

þeir ekki auðkenndir á neinn hátt. Það á því ekki að vera hægt að lesa úr 

rannsóknarniðurstöðum hverjir hafa gefið upplýsingar. Að lokinni afritun 

verður upptökum eytt og þess vandlega gætt á vinnuferlinu að enginn 

óviðkomandi komist í gögnin.  

Ávinningur 

Með því að taka þátt í rannsókninni leggur þú þitt af mörkum til þess að 

auka skilning á stöðu nemenda með tal- og eða málþroskafrávik innan 

grunnskóla og þeim hindrunum sem nemendur og kennarar glíma við. Ég 

vonast til þess að niðurstöður rannsóknarinnar auki umræðuna um 

mikilvægi þess að þeir sem starfa í grunnskólum séu vel upplýstir um þarfir 

nemenda með tal- og eða málþroskafrávik og þannig megi bæta þjónustuna 

við nemendahópinn. 

Með kveðju, Kristín G. Friðbjörnsdóttir  kgf3@hi.is  

Viltu taka þátt? 

Undirrituð óskar eftir því að þú takir þátt í rannsókn um reynslu grunn-

skólakennara af því að kenna nemendum með tal- og eða málþroskafrávik, 

þörfum þeirra og þjónustunni sem nemendahópurinn fær og hvað megi 

betur gera. Ef þú samþykkir þátttökuna ertu vinsamlegast beðin um að 

undirrita eyðublaðið því til samþykkis. Þér er frjálst að taka þátt í rann-

sókninni og getur dregið þig út úr henni hvenær sem er án nokkurra skýr-

inga. 

 

 

Virðingarfyllst, 

 

____________________________ 

Kristín G. Friðbjörnsdóttir  

M.Ed. – nemi við Menntavísindasvið Háskóla Íslands 

kgf3@hi.is  

 

 

 

 

Ég undirrituð/aður samþykki þátttöku í rannsókninni. Ég hef haft tækifæri til 

að kynna mér rannsóknina og spyrja út í hana. Ég veit að ég get dregið mig 

út úr henni hvenær sem ég vil án nokkurra skýringa.  

 

 

 

__________________________       __________________________ 

Staður og dagsetning                                                    Undirskrift þátttakanda

